
	ЭХ ОРНЫ ХӨРГИЙГ УРАН ҮГЭЭР БҮТЭЭГЧИЙН ТУХАЙ ӨГҮҮЛЭЛ

	 

	Монгол нутгийнхаа яруу сайхан дүр зургийг олж харахад энэ хүний зохиол бидэнд тус болдог юм. Олон оны тэртээ багачууд бидний балчир нялх оюуны гэнэн цагаан ертөнцөд нэвтрэн орж ирэхдээ энэ хүн манай эх орны ариун нандин хөрөг зургийг уншигч багачуудад бэлэглэж билээ. Эх орны сайхан дүрийг яруу тунгалаг уян налархай, утга төгс үгээр зурж бүтээсэн түүний уран бүтээлд манай эх орны мөнх цаст сарьдаг оргилуудаас эхлээд мөрөн голын дөлгөөн урсгал, мөндөрт хурын сүртэй шуугиан цөм тодрон харагдах, ялгаран сонсогдохоос гадна шим ертөнцийн нарийн жам нүднээ товойн чихнээ хангинан, хамраар анхилах мэтээр дүрслэгджээ.

	 

	«Мянган жилийн мөнх цас бүрхсэн

	Миний өвгөдийн алтан шарилыг хадгалсан

	Намайг өнгөрөөж хой; үеийг хүлээх

	Нар туссан баярт уулс байна»

	 

	гэж гучин хэдэн жилийн өмнө баруун хязгаарт аялах замдаа Дондогийн Цэвэгмид гуай хөглөгөр Алтайн барааг хараад бахархан шүлэглэжээ. Хэн бүхний цээжинд хоногшсон энэ уянгат мөрүүд зөвхөн эх орны нэгэн сүрлэг сайхан уулыг зурж харуулаад зогссонгүй. Ерөөс Цэвэгмид гуайн уран бүтээл дэх байгалийн сайхан дүр зургийн дотроос уулс бол сүрлэг бардам, ханхар уужим, сэтгэл татам, бадрангуйгаар дүрслэгдсэн байдаг билээ.

	 

	«Үүлэн цагаан дүрстэй

	Ихийн их уул байна

	Үүрийн цолмон өнгөтэй

	Тодын тод оргил байна»

	 

	гэж уулсын тухай өөр нэг зохиолдоо маш энгийн үгээр зурсан боловч мөн л хүний санаанд бадрангуй сайхан үзэгдэл болон буух чадал шингэжээ.

	Уул, ус, нуур, гол, тал хөндий, хөвч тайгын гоо үзэмжийг дүрслэн үзүүлэхдээ түүний мөнхийн шинж чанарыг давхар тодотгож

	 

	«Хүчит салхи, ширүүн бороонд ширвэгдэж

	Хүний ертөнцийн мянган улирлыг туулна»

	 

	гэх мэтээр бичдэг байна.

	Үгийн яруу сайхнаар байгалийн гоо үзэмжийг зурж үзүүлэхэд хоёр үзэсгэлэн хослон нийлж хүний сэтгэлийг эзэгнэн авдаг байна.

	 

	«Хааяа дээрээс хөнгөн шар навчис

	Хажууд минь сэмхэн сэмхэн ойчиход

	Хараацай шувуу, майлагч борын хамт

	Халин элэн миний дээгүүр наадна»

	 

	гэж "Ой" хэмээх шүлэгтээ бичсэнийг унших бүрийд хөвч тайгын содон үнэр ханхалж, дуу чимээ, уянгалаг хөгжим нь сонстох шиг болно. Цэвэгмид гуай сүрлэг сайхан уулсын тухай бичсэн ч тэр, зүгээр нэг үүл эсвэл хамхуулын тухай бичсэн ч гоо сайхны үнэлэлт өгч болох үзэгдлийн хэмжээнд хүртэл өргөн дүрсэлж чаддаг юм.

	 

	«Давхарга үүлний хайрс намираа бүхэнд

	Далан өнгийн гэрэлт солонго татаад»

	 

	гэж аялах замд үзсэн үүлсийнхээ тухай бичсэнийг нь эсвэл:

	 

	«Тэнгэр гэгээрсэн цэлмэг сайхан өдөр

	Тэмдэг тодорсон тунгалаг усны дээгүүр

	Цагаан хайлгана жигүүр дэлгэн хальж,

	Цалгих давалгаанд хөгжмийн аясыг санагдуулна»

	 

	гэснийг уншихад их зураач Айвазовскийн нандин бүтээл үгээр илэрсэн мэт санагддаг билээ.

	Цэвэгмид гуай байгалийн гоо үзэмжийг дүрслэхдээ хүнээс салгахгүйг хичээдэг тул унших бүрийд газар дэлхийн ганган үзэмж, хүний уяхан сэтгэл хоёрын хооронд үл үзэгдэх мөнгөн утасны холбоо хэзээ ч мэдрэгдсээр байх ажээ.

	 

	«Өргөн талбайд нүд гялбам цагаан

	 цасаар гялтганаад

	Үхэрчин хүү хүйтэн жавар салхийг

	 сөрөн довтолж,

	Өндөр оргилын цасан орой нь ив илхэн

	үзэгдээд

	Үхэр сүргүүд нөмөр газар хөр цас

	 малтана»

	 

	гэж «Үхэрчин хүү» шүлэгтээ бичсэн нь өвөл хүн хоёрын жавхааг хослон үзүүлжээ.

	 

	«Хонь хотлох нэгэн мөчийн зуур

	Салхин сэжмээр үүлэн хөшиг сөхөгдөж,

	Цаадах талбай уудам ихийн дунд

	Үдшийн цолмон гэрэл бадарсаар мандана»

	 

	гэж «Адуу манах нэгэн шөнө»˗д гардаг. Бас л эх орны минь сэтгэл татам сайхан зүс царай, ард зоны маань ахуй амьдралын үнэн дүр зураг!

	 

	«Ийм сайхан миний орон гэж санахад

	Эрс шулуун бардам сэтгэл төрөгдөж

	Эр зориг минь цээж дүүрэн чангарч

	Энхрий зүрх минь эрчим чадалтай цохилно»

	 

	гэж зохиолч маань эх орныхоо төгөлдөр сайхан бүхнийг нүдээр үзээд бахдан бичиж билээ. Тэгвэл Цэвэгмид гуайн зохиолоос эх орныхоо гоо сайхныг олж үзээд бид ч гэсэн төрсөн сэтгэгдлээ дээр иш татсан дөрвөн мөрөөр илэрхийлэхэд яг таарч байх юмаа.

	Манай хувьсгалт шинэ утга зохиолыг аравхан настай байхад түүний хүрээлэнд Цэвэгмид гуай багтан оржээ. Тэхдээ л «Хүйсийн говь» гэсэн уран өгүүлэл барьсаар орсон ажээ. Зохиолч анхныхаа бүтээлд эх орны нэгэн сүр жавхлант их говийн тухай хүн арддаа хэлье гэж зорьсон нь түүний уран бүтээлийн хэтийн нүүр царайг тодорхойлж өгсөн хэрэг байлаа. Эх орны сэтгэл булаам сайхан дүрийг бүтээхдээ Цэвэгмид гуай хоосон гоё үгээр биш харин хүний нүдэнд үзэгдэж, чихэнд сонсогдохуйц бодит зураг гаргаж өгсөн юм. Нэг үгээр хэлэхэд манай хувьсгалт шинэ уран зохиолд реалист дүрслэл бий болгоход Цэвэгмид гуайн тодорхой хувь нэмэр оржээ. 

	 

	«Босоо хоёр чих нь сэртэн сэртэн хайчилж

	Богино хархан сүүл нь годос годос хөдөлнө»

	 

	гэж туулайн тухай өхөөрдтөл хэлж чадсан шигээ;

	 

	«Халтар шархан үнэг

	Хагд өвсний дундуур

	Сагс сагс хатирч

	Цааш нааш үсэрнэ»

	 

	гэж үнэгийг зуржээ. Тэгтэл бас хамхуулын нэгэн насны явдлыг мөн л гарт баригдахаар дүрслэн хэлээд,

	 

	«Арван салаагаа мянган хэсэг бутаргаж

	Ач үрсээ түмэн голоор тараасаар

	Ахмад хамхуул насны туйлыг үзэв»

	 

	гэж урнаар хэлж чадсан билээ. Жилээс жилд төлжин шинэдэж мөнхөд эргэлдэн орших байгалийн жамыг таниулан ер юуны тухай бичивч хорвоо дэлхийг эзэгнэгч ухаант хүний сайхан үгийг хэлж чаддаг нь Цэвэгмид гуайн уран чадвар юм.

	Биологийн ухааны доктор, профессор Дондогийн Цэвэгмид

	— Таны бичих дуртай сэтгэл татсан сэдэв юу? гэж саяхан нэг сонин сурвалжлагч асуухад нь,

	— Байгалийн уран, уян жавхланг үзүүлэх сэдэвт дуртай гэж хариулжээ. Сурвалжлагч авгайн асуултад уран бүтээлээрээ аль эртэд хариулт өгчихсөн боловч нэрт эрдэмтэн эелдгээр бас дахин ийнхүү батлан хариулжээ.

	— Та чөлөө цагаа хэрхэн өнгөрүүлдэг вэ? гэж сурвалжлагч нэмэн асуухад нь

	— Байгалийг үзэж, ажиж өнгөрүүлэх дуртай гээд.

	— Таны амрах дуртай газар гэхэд нь

	 

	Сайхан монгол орны

	Саруул талын уудмаар

	Сарьдаг буурал хангайн

	Салбар хөвчин нуруудаар

	Сүн цагаан магнайт

	Сүндэр сайхан Алтайгаар.

	Сүр гэгээн жавхаат

	Сүмбэр их Хэнтийгээр

	Эрдэнэ сувдын гэрэлт

	Орхон Сэлэнгийн хөвөөгөөр

	Эртэн цагийн дурсгалт

	Онон Хэрлэнгийн хөндийгөөр

	Аялан явж амрах дуртай

	Эх нутгаа эргэж,

	Эрхэм баялгаа судлах,

	Төрөлх орноо тойрч,

	Түмэн газрыг үзэх хүсэлтэй»

	 

	гэжээ.

	Үнэхээр Цэвэгмид гуай манай хайрт эх орны халуун дулаан өлгийд хөндлөн гулд аялан явж Алтай таван богдоос Буйр нуурыг хүртэл, Ингэнэ усны овооноос Шишгэдийн голыг дуустал эцэг дээдсээс заяасан агуудам тэнүүн газар шороогоо нүдээр үзэн бахархаж: 

	 

	«Эрх төгөлдөр агуу хүчит монголын,

	Эрдэнийн гэрэлт энэ дэлгэр оронд

	Энхрий хайрт хүү нь болон төрсөн

	Эгэл бие минь баялгаа үзэж бахархав»

	 

	гэж шүлэглэсэн билээ.

	Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг уянгат сайхан тууж «Алтайн цаадах говьд» гэдэг тэмдэглэлийн номыг уншихад  «Эцэг эхээс заяатай эх орон чинь энэ шүү» гэсэн яруу тунгалаг найрал хөгжим уянгалан сонсогдох шиг болдог юм. «Хоньчин Найдан». «Болд Самбуу хоёр» туужуудад гардаг балчир хүүхдийн гашуун хувь заяаны тухай уншихуй цагт эрчлэн харанхуйлах сэтгэлийг байгалийн тухай зохиогчийн элэг зүрхнээс ундран гарах уяхан яруу үгс дэвтээн зөөллөж өгдөг билээ.

	Цэвэгмид гуай гол гол зохиолоо 1932—1940 онд бичжээ. Өөрөөр хэлбэл 17—25 насандаа монголын шинэ уран зохиолын алтан санд орж чадах нандин бүтээл хийжээ гэсэн үг. Өнөөгийн залуус дөнгөж дээд сургуулийн ширээнээс салж байдаг нас юм даа гэж эргэцүүлэн бодоход манай хувьсгалт шинэ соёлын нэгэн гавьяат  зүтгэлтэн энэ хүний үйлс дуурайлтай санагднам.

	Манай нэрт эрдэмтэн, ахмад зохиолч, гавьяат багш Дондогийн Цэвэгмид гуай дөчөөд жилийн турш манай эх орны соёлын их тариалангийн уужим талбарт эрдмийн тариа тарилцаж гурван үеийг төлөөлөх шавьтай болжээ.

	...Анх гучаад жилийн өмнө тавдугаар ангийн сурагч байхдаа би Цэвэгмид гуайтай номын хуудсан дээр танилцсан билээ. «Хоньчин Найдан»˗г уншиж бяцхан зүрх минь Найдан хэмээх бага хөвүүний амьдралын ээдрээт явдалд догдлон булгилж, нэгэн үе түүнийг өрөвдөн хайрлаж, нэгэн үе багш ламыг нь хилэгнэн жигшиж, туужийн рашаан мэт сайхан хэллэгийг амтлан жаргаж суухдаа тэр тууж бид хоёр нас чацуу юм гэдгээ ч мэддэггүй явжээ. Хожим үзэж мэдвээс Цэвэгмид гуай тэр туужаа 1935 онд бичсэн нь өчүүхэн миний төрсөн жил байсан ажээ.

	Дөчөөд оны сүүлчээр Улаанбаатар хотод ирж улс даяар алдартай багш нарыг бэлтгэх сургуулийн алтан босгоор алхахдаа Цэвэгмид гуайн бас нэг бүтээлтэй танилцаж гурван жил салшгүй нөхөрлөв.

	 

	«Балар харанхуйг арилган устгаж

	Боловсон байдлыг төгсөөр бадруулагч

	Соёлын жолоо хувьсгалч багш нарын

	Сурч хүмүүжих эрдмийн далай»

	 

	гэж Багш нарыг бэлтгэх сургуулийн сурагчид бид өглөө оройгүй дуулдаг байлаа.

	Сургуулийн маань «Сүлд дуу» болсон тэр зохиолыг Цэвэгмид гуай 17 настайдаа бичсэн юм санжээ. Өнгөрдөг жил Багш нарыг бэлтгэх сургуулийн тавин жилийн ой болоход тэр дуу дөчин нас хүрсэн байлаа. Гэвч сургуулийн маань «Сүлд дуу» хэвээрээ, хойчийг залгамжлах идэр залуу оюутнууд хоолой нийлүүлэн дуулж байхыг сонсоод сэтгэлийн утас жингэнэн дуугарч өнө холын ариун цагаан дуртгал амилан сэрснийг нэхэн санахуйяа уяралтай бөлгөө.

	 

	«Балар харанхуйг арилган устгаж

	Боловсон байдлыг төгсөөр бадруулагч»

	 

	гэсэн хоёр мөрийг давтан хэлье. Манай сургуулийн тухай хэлсэн энэ үгийг Цэвэгмид гуайд өөрт нь зориулахад бас л таарах юмаа. Балар харанхуйг арилган устгаж боловсон байдлыг бадруулахын төлөө энэ хүн бүх амьдралаа зориулсан төдийгүй уран бүтээл нь ч мөн үүнд чиглэжээ. «Хоньчин Найдан», «Болд Самбуу хоёр» зэрэг тууж нь шарын шашны харанхуй манангаас ангижирч гэгээрэл боловсролын замд орохын чухлыг нээн үзүүлсэн соёлын уриа байлаа. Энэ тухай Цэвэгмид гуай «...лам нарын байдал, ялангуяа хуврагуудын амьдралтай бага зэрэг танилцсан бөгөөд тэднийг хар болоход тус хүргэх ямар нэгэн өгүүллэг буюу шүлэг бичих юм сан гэх санаа тэр үед надад төрсөн юм. Гэвч чухам ямар утгатай, ямар сэдэвтэй, юу бичихээ огт мэддэггүй байлаа» гэж дурсан бичжээ.

	Лам хувцсаа орхиж, шинэ соёлын замд ороход нь багачуудад туслах санаа төрснөөсөө хойш хэдхэн жил өнгөрмөгц «Хоньчин Найдан», «Болд Самбуу хоёр» зэрэг зохиолоо Цэвэгмид гуай бичиж нийтлүүлсэн билээ. Доктор, профессор Цэвэгмид гуай олон жилийн турш манай улсын сургуулиудад багшилж, Монгол Улсын Их сургуулийн захирлаар удтал ажилласан билээ. «Балар харанхуйг арилган устгахад» түүний зүтгэж явсан мөр манай соёлын түүхнээ зурайтал тод гарчээ.

	«...Тус сургууль дээр уран сайхны бүлгэм байгуулав. Түүнд хөгжим ба уран зохиолын хоёр бүлэг бий. Шинэ тутам тул бичиж хийж гүйцэтгэсэн зүйл үгүй хэмээвч уран сайхан, уран зохиолын амт мэдэж үлэмж сонирхон буй шинж үзэгдмүй» гэж Цэвэгмид гуай Дорнод аймгаас 1935 оны 10 сарын 13˗нд хувьсгалын уран зохиолчдын холбооны дарга С. Буяннэмэхэд бичсэн захидалдаа дурджээ. Товчхон энэ өгүүлбэрийг энгийн уншаад өнгөрсөн хүнд юун ихийг мэдүүлэх аж. Гэвч «Хөгжим ба уран зохиолын хоёр бүлэг бий» гэснийг тунгаан бодъё. Тэр үеийн сэхээтнүүд өөртөө байгаа авьяас бүхнийг шавхан хөдөөгийн уул талаар түгээж байсан билээ. Цэвэгмид гуай гуулин хөгжмийн эрдүү бүрээгээр (альт) дуу дардаг байжээ. Тэр хувиараа хөгжмийн бүлгэм байгуулсан хэрэг юм. Нөгөөтээгүүр зохиол бичдэг тул уран зохиолын бүлгэм байгуулсан ажээ. «Шинэ тутам тул бичиж хийж гүйцэтгэсэн зүйл үгүй» гэж бичсэн нь даруухан үг байжээ. Цэвэгмид гуайн байгуулсан тэр дугуйланд С. Дашдэндэв, М. Дугаржав, Н. Цэенжав, Ц. Дамдинсүрэн1 зэрэг хожим нэрд гарсан авьяастан олон нөхөд суралцаж байжээ.

	Улс төр уран сайхны зөвлөлийн дарга Ши. Аюуш 1936 оны эхээр «Үнэн» сонинд нийтлүүлсэн өгүүлэлдээ Дорнод аймагт байгуулагдсан утга зохиолын дугуйланг магтаж «мөн бүлгэмийн идэвхтэй уран зохиолч нөхөр Цэвэгмид... нарт улс төр уран сайхны зөвлөлөөс баяр хүргэн сайшааж эл үүсгэн буй ажлыг чанагшид өрнүүлэх буй заа» гэж бичжээ.

	1936 оны эцсээр хувьсгалын уран зохиолчдын холбооны төв товчоог шинээр байгуулахад «даргад эрхэм уран зохиолч нөхөр Пүрэв, туслах даргад Жаргалсайхан, нарийн бичгийн даргад ардын уран зохиолч Цэвэгмид» нарыг сонголоо гэж «Үнэн» сонины 106 дугаарт мэдээлснийг үзвэл бас нэгэн сонин зүйлийн эх сэжүүр гарч

	ирнэ.

	Юу гэвэл мөн онд зарласан уран зохиолын томоохон уралдаанд Цэвэгмид гуай тэргүүн байр эзэлж «Хувьсгалын 15 жилийн ойн их баяраар явуулсан уран зохиол яруу найруулгын анхдугаар их уралдаанд өөрийн авьяас чадвараа гарган онц сайн яруу найруулга бүхий зохиол бичиж тус уралдаанд тэргүүн зэрэгт шалгарсан тул ...Ардын уран зохиолч цолыг шагнан олгов» гэсэн үнэмлэхийг С. Буяннэмэхээс гардан авчээ.

	Тийнхүү Зохиолчдын Эвлэлийн гишүүний 14 дүгээр бат илэрхийлэхтэй зохиолч Дондогийн Цэвэгмид уран зохиолчдын төв товчооны нарийн бичгийн даргыг хийхийн хамт үлгэр жишээ дунд сургууль дээрх уран зохиолын бүлгэмийн даргыг хавсран удирдаж байсныг бас «Үнэн» сониноос бид олж мэдлээ.

	Тэр үед Цэвэгмид гуайн бичсэн нэлээд зохиолыг үлгэр жишээ дунд сургууль, Багш нарыг бэлтгэх сургуулийн сурагчид тайзан дээр ая дуу оруулан тоглодог байжээ. Багш нарыг бэлтгэх сургуулийн тухай яримагц бас нэгэн дуртгал миний сэтгэлд гэрэлтэн аслаа. Юу гэвэл тавиад оны эхээр Багш нарыг бэлтгэх сургуулийн сурагчид манай улсын нэр алдар бүхий хүмүүстэй байнга уулздаг зуршилтай байлаа. Нэг тийм уулзалтан дээр орж явчихтал ер бусын сайхан тохиолдол боллоо. «Манай сургуулийн тухай Дууг зохиосон Дондогийн Цэвэгмид гуай Москва хотноо Ломоносовын нэрэмжит улсын их сургуульд биологийн ухааны дэд эрдэмтэн цол хамгаалаад иржээ. Одоо эрдэмтэн Цэвэгмид гуай ярина» гэж сургуулийн хичээлийн эрхлэгч танилцуулсанд хүүхэд бидний сэтгэлд ер бус гэнэтийн цочрол болж урдуур суусан хүүхдүүд цөм босоцгоосонд арын суудлынхан бас л дэрхийн босож индрийн зүг ширтэцгээв. Тас хар халимагаа ар тийш намбатай самнасан бөгөөд өргөн дух бүхий эелдэг царайтай хүн ширээний цаанаас босож намуухан дуугаар ярьж эхлэв. *

	Эрдмийн цол хамгаалсан тухайгаа ямар нэгэн гэрэл гэгээтэй үлгэр мэт сайхнаар зураглан ярьсанд хүүхэд бидний сэтгэлд урьд ер сонсоогүй цоо шинэ ертөнцийн үүд хаалга нээгдэх шиг болж, тэр хаалга бариулаасаа эхлээд бүх юмс нь болор шилээр хийгдсэн мэт санагдаж билээ. Нөгөөтээгүүр эрдэм мэдлэгийн туяат оргил гэгч асар хол цуцалтгүй авиран зүтгэсээр хүрч болох гайхамшгийн орон лугаа ижил мэт санагдаж тэр өөд зүтгэх юм сан гэх бодол нэгэн үе тархийг эзэмдэж, яаж болно санашгүй бодол гэх эргэлзээ нэгэн үе зүрхний галыг багахан бууруулж байсан сан. Хожим нь цол хамгаалсан олон хүний яриаг сонсон бахархаж байсан боловч Цэвэгмид гуайн яриа хэзээ ч үл давтагдах уран яруу найраглал болон сэтгэлд хоногшсон билээ. Цэвэгмид гуайн яриаг тэгэхэд сонссон миний найз нар «Ай энэ хүн шиг болох юм сан. Юутай сайхан!» гэцгээж би ч мөн тэдэнтэй үг санал нийлж байлаа. 

	Миний найзууд цөмөөрөө тэр мөрөөдөлдөө хүрэх замыг эрэлхийлэн амьдралын олон түмэн улбаа зөргөөр зүг бүрд тэмүүлэн цөм л өөр өөрийн чадлаар улс эх орондоо алба хааж одлоо. Миний хувьд гэвэл зургаан жилийн өмнө Москва хотноо хэл бичгийн ухааны дэд эрдэмтний зэрэг хамгаалж байх үед гэв гэнэт өнө холын дуртгал амилан сэрж Багш нарыг бэлтгэх сургуулийн гэгээн танхимд Цэвэгмид гуайн хойч үеийн хөвгүүд охидод захин хэлж байсан үгийг дурсан санаж билээ.

	Манай улсын ууган эрдэмтдийн нэг Дондогийн Цэвэгмид гуай эх орныхоо эрдэм мэдлэгийн хүрээлэнг өргөтгөн хөгжүүлэхэд шууд болоод шууд бус замаар ихээхэн хувь оруулж, сайн нөлөөгөө үзүүлсэн хүн юмаа.

	— Таны амьдралд тохиолдсон мартагдашгүй хамгийн баярт үйл явдал юу вэ? гэж сурвалжлагч асуухад Цэвэгмид гуай өөртөө тохиолдсон олон баярт явдлын нэгэнд оруулан,

	— Сурган хүмүүжүүлсэн шавь нарынхаа эрдэмтэн болон дэвшсэн, эх орондоо бүтээл гаргасан зэрэг амжилтыг сонсож сэтгэл баясан сууснаа хэлэх үү? Энэ бол багш хүнд тохиолддог хамгийн баярт үйл явдлын нэг юм гэж хариулсан байна.

	Энэ хариултыг уншихад таван жилийн өмнө Гавана хотод болсон явдал санаанд орж байна. Куба нөхдийн санаачилгаар дэлхийн соёлын зүтгэлтнүүдийн их хурлыг 1968 онд Гавана хотноо хийсэн билээ. Тэр хуралд оролцох манай төлөөлөгчдийн даргаар Цэвэгмид гуай томилогдож, бүрэлдэхүүнд нь миний бие багтах завшаант явдал тохиолдсон юм санжээ.

	Эртнээс хүндэтгэн явдаг ахмад зохиолчтой харь холын мянганы газар хамт аялна гэдэг нь надад Гаваныг дахин үзэхээс илүү сонирхолтой хэрэг байв. Үнэхээр ч түмэн газрын замд Цэвэгмид гуай олон олон сонин сайхан юм ярьж өгснийг мартахгүй сэн гэж хичээсэн билээ. Номын оршилд тэр бүхнийг багтаах боломж яахин байх аж даа. Гавааны соёлын их хурал маш ээдрээтэй төвөгтэй болж өнгөрсөн бөгөөд хэт хувьсгалч үзэлтнүүд тооны илүүгээр давамгайлж зарим талаар цаг үеийн бодит байдалд нийцэхээргүй шийдвэр гаргах гэж их л хүч зарж байсан билээ. Манай төлөөлөгчдийн тэргүүн Цэвэгмид гуай соёлын их хурлын дөрөвдүгээр хорооны орлогч даргаар сонгогдов. Энэ хорооны ажилд төлөөлөгчдийн алаг цоохор бүрэлдэхүүнтэйгээс болж ихээхэн бэрхшээл буй болсон боловч хурлын амжилтад Цэвэгмид гуай зохих хувь нэмрээ оруулсан юм.

	Манай эх орны гадаад харилцааг бэхжүүлэхэд хүчээ өгч олон улсын тавцанд эх орныхоо нэрийн өмнөөс нэг биш удаа үг хэлж явсан энэ хүний дипломат албанаа зүтгэсэн намтар зохиолчийнх нь намтраас дутахгүй баян басхүү сонирхолтой билээ.

	Бүрэн Эрхт Бүгд Найрамдах Улсынхаа төрийн далбааг Нэгдсэн Үндэстний Байгууллагын Нью˗Йорк дахь ордны өмнө ёслол төгөлдөр өргөгдөхөд эх орон ард түмнээ төлөөлөн Цэвэгмид гуай бахархал зориг төгс харан зогсож байсан билээ. Тийнхүү олон жилийн турш манай эх орныг гадуурхах бодлого явуулж байсан империалист гүрнүүдийн оролдлого сүйрч тусгаар тогтносон хувьсгалт шинэ монгол улс дэлхийн олон улсын амьдралын тавцанд нэрээ дуудуулж, нэгдсэн үндэстний байгууллагад хууль ёсныхоо дархан суудлыг хүндтэйгээр эзлэх үйлсэд Цэвэгмид гуай биеэр оролцож, нүдээр үзсэн юм. Үүнийг Цэвэгмид гуай амьдралдаа тохиолдсон бас нэг баярт явдал гэж үзээд,

	— БНМАУ˗ын далбаа Нэгдсэн Үндэстний Байгууллагын Нью Йорк дахь ордны өмнө хүндэтгэл төгс өргөгдөхийг сэтгэл баясан харж тусгаар тогтносон Монгол улсынхаа сүлд дууллын эгшигт ёслон зогсож байснаа хэлэх үү? Энэ бол миний амьдралд тохиолдсон мартагдашгүй хамгийн баярт үйл явдлын нэг юм гэж сурвалжлагчид хариулжээ.

	Дорно зүгийн олон орнуудад эх орныхоо даалгавраар дипломат ажил хийж явахдаа Цэвэгмид гуай зохиолчийнхоо албыг мөн хамтад хаасаар байсныг бид Бирмийн тухай «Алтан суваргын орноор» Индонезийн тухай, «Гурван мянган арлын орноор» зэрэг уран сайхан тэмдэглэлүүдээс нь мэддэг билээ. Дорно зүгт дипломат алба хааж явахдаа Цэвэгмид гуай эрээн мяраан амьдралын сайн муу аливааг үзсэн нь лавтай. Ямар ч нөхцөл байдлын дунд явлаа гэсэн хувьсгалаар сэргэн мандсан эрх чөлөөт монгол орныхоо чин хайртай хүү нь байж, ард түмнийхээ захиа даалгаврыг нэр төртэй биелүүлсээр агсан бөлгөө.

	Гавааны соёлын их хуралд оролцож явах цагт Цэвэгмид гуай шавь нарынхаа тухай, монгол эх орны хойчийг залгамжлах багачуудын тухай бахархал төгөлдөр сайхан юм ярьдаг сан. Тэр аяллаас миний хийсэн бас нэг дүгнэлт буй. Юу гэвэл Цэвэгмид гуай зохиолч эрдэмтэн, дипломат, нийгмийн зүтгэлтэн, сурган хүмүүжүүлэгч багш хүн бөгөөд эдгээр олон талтай үйл ажиллагааных нь дотроос хамгийн ахмад бөгөөд сэтгэлийн гүнд шингэсэн нь БАГШ юм. Юм бүхэнд Цэвэгмид гуайн багш хүний чанар төрх тодоос тод харагддаг билээ. Хэдэн зуун мянган хувиар хэвлэгдсэн түүний зохиолууд өдөр цаг бүрий хүүхэд багачуудтай ажиллаж, тэдний бяцхан оюуныг баяжуулж байгаа юмаа.

	Залуу үеийг хүмүүжүүлэх тухай ярихын улмаас бас нэг тохиолдол санаанд оров. Намрын нэгэн нарлаг сайхан өдөр МХЗЭ˗ийн Төв Хороон дээр утга зохиол, урлагийн шилдэг бүтээлд олгох МХЗЭ˗ийн нэрэмжит шагнал гардуулах ёслол болж байлаа. 1968 онд болсон явдал билээ. Залуу үеийг хүмүүжүүлэхэд зохиол бүтээлээрээ хувь нэмэр оруулсан учир МХЗЭ˗ийн нэрэмжит анхны шагналын нэгдүгээр үнэмлэхийг манай шинэ уран зохиолыг үүсгэгч Дашдоржийн Нацагдорж, хоёрдугаар үнэмлэхийг Дондогийн Цэвэгмид гуайд олгожээ. Дөрөвдүгээр үнэмлэхийг надад хүртээсэн боловч би түүнийг эхний хоёр үнэмлэхийн эздийн ач гэж үзэж байлаа.

	«Манай өсвөрийн залуу үеийг нам ард түмний хувьсгалч, хөдөлмөрч дайчин уламжлал, орчин үеийн баатарлаг үйлсийн жишээ эх орондоо халуун хайртай, пролетарийн интернационалч үзэлтэй иргэн болгон хүмүүжүүлэхэд үлэмж үүрэг гүйцэтгэсэн» гэж МХЗЭ˗ийн нэрэмжит анхны шагнал олгох тухай МХЗЭ˗ийн Төв хорооны товчооны гишүүдийн 1968 оны наймдугаар сарын 29˗ний өдрийн хурлын тогтоолд заасныг иш татаж нэрт зохиолч Дондогийн Цэвэгмид гуайн тухай энэхүү товч өгүүллээ төгсгөв өө.

	Сэцэн оюундаа бясалгаж

	Сэтгэл зүрхэндээ боловсруулж

	Сэхээрэх нөхдөө уриалан

	Сэрэмж анхаарлаа хурцатгаж

	 

	Гадаадын мөлжигчдийн саварт

	Гашуун бэрхийг эдэлж

	Гал усны зовлонд нэрвэгдэн

	Гаслангийн туйлыг амссан

	 

	Эгэл олон түмэндээ

	Энхийн жаргалыг эдлүүлэх

	Эрхт төрийг байгуулахаар

	Эрс зоригийг барьж

	 

	Замын уртаас буцалгүй

	Завсрын дайснаас харилгүй

	Зандалчин гэмингийн дундуур

	Захын хилийг нэвтрэн

	 

	Хойд зүгийг чиглэн

	Холын замд гарч

	Холбоот улсыг зүглэн

	Хонон өнжин аялж

	 

	Ачит багш Ленинд

	Ардынхаа хүслийг уламжлан

	Аугаа орос улстай

	Ашдын холбоо тогтоож

	 

	Эх монгол орондоо

	Эрх чөлөөг мандуулж

	Эгнэгт хөгжин давших

	Элбэрэлт төрийг байгуулав

	 

	1933 он

	Улаанбаатар



	




	ТУУЛАЙ

	 

	Борхон саарал туулай бөмбөн бөмбөн үсэрч

	Боролж шугуйн дундуур дэлдэн дэлдэн дэвхрэхэд

	Босоо хоёр чих нь сэртэн сэртэн хайчилж

	Богино хархан сүүл нь годос годос хөдөлнө

	Дэрс бутны дээгүүр дээр дээр харайж,

	Хагд өвсний дундуур хальт мөлт үзэгдэхэд

	Урьхан хөөрхөн хошуу нь шөмбөс шөмбөс хөдөлж

	Усгал номхон нүд нь бүлтэс бүлтэс анивхийнэ

	Эрчит хөлийн хурданд уужим дэлхий товчлогдож.

	Ирт шүдний хүчинд уран зураг сийлэгдээд,

	Өвгөн аавын өвсөнд үдшийн бүргээр айлчилж

	Өчүүхэн бага бөжиндөө амьдралын замыг сургана.

	 

	1932 он

	Улаангом



	




	ЗУНЫ ТЭРГҮҮН САРЫН ШИНИЙН НЭГЭН гэдэг зохиолоос

	 

	Үнэхээр сэтгэл булаам зуны улирал ирэхлээр

	Үржилт олон мал сүргүүд өндрийн оройг мөрөөднө

	Өнөө маргааш өөр бодист хувирахыг мэдэхгүй атал

	Үргэлжид болхи сэтгэл юунд чамайг дурсана вэ

	Хаврыг өнгөрөөсөн нарны илч улмаар шарахад

	Хамаг бүх амьтан төрөлхтний жаргалын цаг нээгдэнэ

	Хас сүмбэр уулсын бие өнгийн ургамлаар чимэгдэхэд

	Халиуран хөхрөгч яргуй цэцэг салхийг даган бүжиглэнэ

	Хүйтэн цагийн хүнд байдал аажмаар сулрахад

	Хөлдүү байшингийн ёроолыг сахигч мунхгийн сэтгэл хөдөлнө

	Хүн гэгч түмэн амьтад түгээмэл дэлхийд элбэг боловч,

	Хөөрхийлөн санагдагч амраг минь ганцаас үл хэтэрнэ

	Бодисын хувирах буюу өөрчлөгдөн солигдох байдлаар

	Буурай бие хэзээ боловч, өтлөхийг эс санав уу

	Болд ган, алт мөнгө хатуу ширүүн боловч

	Булт бүгд хамаг байгаль хувиран шинэдэхийг мартав уу

	Энэ дэлхийн бодис бүгд улиран өөрчлөгдөхийг мэдэж байж

	Эцсийн ажил, хожмын хэрэг гэж юунд биеийг зовооно

	Эхээс төрсөн залуу нас хөгшрөн доройтохыг харсаар байж

	Эхнэр, эр, амраг садан гэж юунд насыг бардаг вэ

	(Гэх мэтчилэн шалиг юмыг санан дурсаж суутлаа

	Гэнэт бас нэгэн зүйлийг ухварлан бодож олсон минь)

	Сайхнаар дэлгэрэн хүнийг тэжээгч таримал олон ургамлууд

	Сацан хаях үргүй болж гэм үндэс тасрах сан жээ

	Саруул ухаан эрдэм боловсрол гүн дүүрэн байвч,

	Санаа сэтгэл тогтворгүй болж гэм уйтгарт төөрөх сөнжээ.

	Огторгуйгаар халигч галуу шувуу ижилгүй болбол

	Омогт дайсан махчин бүргэдийн зууш болох сонжээ

	Орчлон дэлхийн хүн бүгд нөхөрлөх ханилахыг орхивол

	Угсаа болоод улс нийгмийн үндэс тасрах санжээ

	Намилзан ганхагч лянхуа цэцэг хэдий үзэсгэлэн боловч,

	Наран чийгийн туслахгүй болж гэм эгшин зуур хагдарна биз ээ

	Насны идэрт бардамнан наргигчид хэчнээн жаргалтай бодогдовч

	Найз нөхрийн түшиггүй бол амархан зуур гутна биз ээ.

	Халин дэгдэж жиргэн наадагч ангир гэгч шувууд

	Халх Монголын уудам оронд хоёр биесээ зугаацуулаад,

	Хайртай хөөрхөн дэгдээхэй үрээ жигүүрийн дор халхлан

	Халдаар ирэх дайсны аюулыг хүчээ нэгтгэн эсэргүүцнэ

	Өтөл бага нялх хүүхдээ асрамжлан өргөж өсгөмөгц

	Өчүүхэн байсан залуу залгамжлагч өвгөдийн ачийг хариулна

	Үзсээр энэ жилд хоёрхон амьтан явснаа

	Өсөж үржээд дараагийн жилд дөрөв болон жиргэнэ

	Сайхан сэтгэлээр бүтэж бүрдсэн энэхэн дорд саналыг

	Сайн нөхөр минь хүлээн авч булингар бүгдийг нь шүүгээд,

	Сар жилээр бодогдож орхигдохоо больсон хайрт дотно сэтгэлийг минь

	Саруул мэргэн оюундаа тогтоон авахыг хүсэлтэйеэ илгээе

	Дэлхийг тойрон оршигч хүн бүхэнд тохиолддог хэрэг үү энэ?

	Дэндүү тэнэг ганц надад учирсан явдал уу энэ?

	Хотол дэлхийн амьтан бүхэнд үзэгддэг ёс уу энэ?

	Хохь муу ганц биед дайралдсан зовлон уу энэ?

	Алимад нэгэн хүслийн дураар бодсон бүгд бүтэхгүй тул

	Амраг сэтгэлийн хайрт нөхөр чамдаа зөв бурууг шалгуулъя.

	 

	1933 он

	Улаанбаатар



	




	ХАЙРТ ЧАМДАА

	 

	Хаданд ургасан мойл мэт усгал хархан нүд чинь

	Хайрт сэтгэлийн дурыг татах уриа болон туналзана

	Хаш эрдэнийн дун мэт гэрэлт цагаан шүд чинь

	Хамаг биеийн сэрлийг цогцлох оньсон болон яралзана

	Алсыг харах гүн бодлогот амраг хонгор чи минь

	Амь биеийн чадлыг тэтгэх зүрх мэт хайрлагдана

	Аятай сайхан авирлан яригч саруул мэргэн ухаан чинь

	Аюулхай цээжний мэдрэлийн дунд эм мэт шингэнэ

	Уран гоо үзэсгэлэн төгс, ариун тунгалаг бие чинь

	Ухаан буурай сэтгэлийн дотор нас бартал дурсагдана

	Учралдан ханилах нэгэн цаг үнэхээр байдаг болж гэм

	Урьд хойдыи жаргал зовлонгоо хамтатган нэгтгэж явна биз ээ.

	 

	1933 он

	Улаанбаатар



	




	БАЯР ХҮРГЭЕ

	 

	Тэсгим хүйтнээс бэрхшээл үгүй

	Газрын холоос цөхрөл үгүй

	Замын уртыг туулж

	Өвлийн хүндийг давж

	 

	Олны хэргийг бодож

	Түмний жаргалыг эрхэмлэж

	Буцалтгүй тэмцэн зүтгэж

	Зогсолтгүй тэмүүлэн хурдалж

	 

	Нийслэл хотод морилон ирсэн

	Нийт төлөөлөгчид та бүхний

	Буянтай түмэн амгаланг эрж

	Булт бүгдэд баяр хүргэе

	 

	Алс нутгийн ах дүү

	Амар мэнд сайн уу?

	Ачит нөхөд та бүхэн

	Аян замдаа саадгүй явав уу?

	 

	Хөдөө нутгийн аав ээж

	Амгалан тавтай юу?

	Хүндэт төлөөлөгчид та бүхэн

	Алжаал үгүй сайн ирэв үү?

	 

	Цагийн улирал, тэнгэрийн байдал

	Урин дулаан уу?

	Цас зудын гачаал үгүй

	Түвшин жаргалтай юу?

	 

	Аймаг орны ажил үйлс

	Бүтэмжтэй сайн уу?

	Адуу мал баян сүрэг

	Тарган тавтай юу?

	 

	Хамаг олон ард түмэн маань

	Хайрт намын суртал, засгийн зааврыг

	Халуунаар угтан хүлээн авч

	Халамжлан биелүүлсээр байгааг лавлах юун

	 

	Эрхэм Та бүхэнд толилуулахад

	Энэ нутгаар өм талбиун

	Элдэв гачигдал дутах юмгүй

	Энх мэнд сайн сайхаан.

	 

	Сурагчид дүү нар эрүүл саруул

	Сурах эрдэмдээ шамдлага төгс

	Эрхэм та бүхнийг баяртай угтаж

	Ээж аавынхаа мэндийг асууж байна

	 

	Ард олны идэвх өндөр

	Амжилт ололтын баяр дүүрэн

	Ачит нам засгийн шийдвэрийг

	Алдалгүй биелүүлсээр л байна

	 

	Эх орныхоо мандлын төлөө

	Чин зоригийг барьсан

	Түмэн олныхоо бадралын төлөө

	Төрийн үйлсийг шийдвэрлэхээр ирсэн

	 

	Аав ээж, ах эгч та нартаа

	Амжилт бүтээл аз жаргал ерөөн

	Шинэхэн уран зохиолчдын өмнөөс

	Чин сэтгэлийн баяр хүргэж

	 

	Аугаа хурлын тогтоол шийдвэрийг

	Ажил болгох ширүүн тэмцэлд

	Утга уянгын зэвсгээ барин

	Урагшлан давшихаа батлан илэрхийлье!

	 

	1933 он


ХАЙРАН ХАМАР

	 

	Арван долоохон насныхаа балчирт

	Алдраа шуугиулсан Ганганхуарын

	Хорин тавхан насныхаа идэрт

	Хочоо дуудуулсан Гуншаахуарын

	 

	Найман жилийн зальхай явдал

	Намтар түүхнээс нь энд бичиж

	Найтаадгаа бөглөх болсны нь

	Нарийн учрыг товчлон дурдвал:

	 

	Ам шүдэндээ алт гялалзуулан

	Ар өвөртөө сувд даралзуулан

	Ханхар минжин малгайг

	Хазгай тавин халибалзаж

	 

	Харсан бүгдийн сэтгэлийг даллан

	Уулзсан бүхний нүдийг булааж

	Ханилсан халзандаа магтагдан

	Учирсан улцандаа сайшаагдаж

	 

	Магнагаар биеэ ороож

	Хоргойгоор хөлөө боож

	Тосон дотор умбаж

	Торгон дээр тийчгэнэхдээ:

	 

	Эцгийнхээ сургаалыг мартан

	Эхийнхээ захиаг огоорч

	Архийг амьдрахын ундаан болгож

	Аальгүйг насны жаргал гэж

	 

	Танхи эрх нь хэмээ хальж

	Тачаалын хүсэл жолоо алдан

	Саруул ухаан нь булингартан

	Санаа сэтгэл нь будангуйран

	 

	Нармай онгорхой ч гэсэн

	Мөнгөтэй бол наашаа

	Настай хөгшин ч гэсэн

	Наймаатай л бол боллоо

	 

	Өцөгдөр түүнтэй самбаганан

	Өнөөдөр үүнтэй намбаганан

	Татсан бүрийн ширдэг болж

	Танхай бүхний тантан болж

	 

	Олзны шунал оюуныг нь урхидан

	Омог найдангуй сэтгэлийг нь чөдөрлөн

	Олны өмнө нүүрээ барсаар

	Түмний дунд нэрээ алдсаар

	 

	Хорин тавхан насныхаа идэрт

	Хотол олны доог болж

	Хорт өвчин хөлийг нь тушиж

	Хов үг хоолойг нь боомилж

	 

	Ярвайх царай нь янзаа алдаж

	Янгууч бие нь төрхөө гээж

	Алхаанд «нь алдаа нь харагдаж

	Гишгээнд нь гэмтэл нь тодорч

	 

	Өлөг өвчний мөөгийг

	Өнгөтэй торгоор халхлавч

	Хамар дээр нь ургаж үндэслээд

	Хаах хаацайлах арга барагдан

	 

	Хамаг нүглээ сая мэдэж

	Халаг хоохой уйлан хайлавч

	Хамрынхаа онгорхойг хоргойгоор бөглөж

	Хацрынхаа сэвхийг шунхаар өнгөлөвч

	 

	Өнгөрсөн жигшүүрт явдал нь

	Өнөөгийн түмэн зовлон болж

	Гэдэсний булангаас саримс үнэртүүлэн

	Гэрийн мухраас хилэн бадруулан

	 

	Ээж ааваа дурсаж гиюүрэн 

	Эндэл буруугаа ойлгож хадагласан

	Залуу насаа хүсэж гуньхран

	Завхай задгайгаа мэдэж гэмшсэн

	 

	Энэ бүсгүй үнэхээр хөөрхий яа!

	Элбэрч түүнийг харах хүн

	Энэрч тэрнийг асрах нэгэн ...

	Эргэх орчлонд байдаг болов уу?

	 

	Гэнэхэн насны гэм бурууг

	Гэмтшиж хэдий нэхэн гаславч

	Залуу үеийнхээ зальхай үйлийг

	Залж засахыг хэдий хичээвч

	 

	Адагтаа хүрсэн голын ус

	Ахин буцаж урсахаа больж

	Хамраа таглаж зайлахаас өөр

	Хавьтах амьтан хавьгүй болсон

	 

	Насан идрийн найз˗хуарын

	Наран хэлтийхийн нармий˗хуарын

	Найман гудамжны чөтгөр˗хуарын

	Намтар түүх ийн бөлгөө

	 

	1933 он

	Улаанбаатар

	 

	Тайлбар: Гучаад оны үеийн зохиолчид, хуучин нийгмийн хоцрогдмол үлдэгдэл болох завхай зайдан явдлын хор уршгийг олон түмэнд таниулах зорилгоор энэ мэт шүлэг зохиолуудыг бичдэг байсны нэг жишээ энэ болно. Тэр үед эдийн шуналд хөтлөгдөн явсаар эрхэм биедээ эмгэг олдог завхай зальхай явдлаар залуу сайхан насаа үрдэг зарим нэг ухвар мөчид этгээдүүд байсан бөгөөд тэдгээрийг олонд жигшүүлэх, ийм явдал үүсэх нөхцөлийг арилгах зорилгоор уран зохиолчдын бүлгэмээс өөрийн гишүүдэд зориуд сэдэв өгч энэ мэт шүүмжлэлт зохиол бичүүлдэг байжээ.


СУРАГЧДЫН ДУУ

	 

	Идэр бага насандаа

	Идэвх хичээл гаргая нөхөд өө

	Эрдэмтэн багш нарын заавраар

	Эрдэм соёлыг эзэмшье нөхөд өө

	 

	Ургах залуу насандаа

	Оюун билгээ дайчилъя нөхөд өө

	Удирдах багш нарын заавраар

	Улсын хэрэгт зүтгэе нөхөд өө

	 

	Балчир бага насандаа

	Бат зоригийг барья нөхөд өө

	Багш ахмадын сургаалаар

	Баялаг эрдэмтэй болъё нөхөд өө

	 

	1934 он

	Улаанбаатар



	




	ҮХЭРЧИН ХҮҮ

	 

	Өргөн дайд нүд гялбам цагаан цасаар гялтганаад

	Үхэрчин хүү хүйтэн жавар салхийг сөрөн довтолж

	Өндөр оргилын цасан орой ив илхэн үзэгдээд

	Үхэр сүргүүд нөмөр газар хөр цас малтана.

	Харз усны зөөлөн цан, өвсний толгойг чимэглээд

	Хангинам хүйтний эрс улирал, үхэрчин хүүг чичрүүлж

	Хангай хөвч, ой тайга хөвөн цасаар бүрхэгдээд

	Хад уул, говь талаар явган шуурга үргэлжилнэ

	Аглаг уулын өвөр талд үхэр сүргүүд бэлчээрлээд

	Агсам хүлгийн гавшгай хурданд залуу хүү эрдэж,

	Ариун сайхан уудам талдаа цас манартал давхин

	Адуулж хариулсан үхэр сүргүүдээ гэрийн зүг хураана.

	Бургилах утаа холоос тодорч, цэлмэг агаарт замхраад

	Буцах үхэрчин, гэрийн зүг улам улам яарч

	Саруул талын явган шуурга нүд гуядан үлээгээд

	Салхин зээрд агсам хүлэг чадал мэдэн тэмүүлнэ.

	Хүлэг морины хурдан явдал зөөлөн цасыг бужигнуулан

	Хүйтэн цагийн жихүүн салхи үхэрчин хүүтэй тэмцэлдэж

	Хөлдүү мөсөн өндөр оргилууд үдшийн наранд туяараад,

	Хөндий жалга, гуу сувгаар үхэр сүрэг алхална.

	 

	1935 он

	Улаанбаатар



	




	ХАМХУУЛ

	 

	Цагийн сайхан зуны тэргүүн сард

	Үрийн сайхан залуу хөврөл үндэслэж

	Нутгийн сайхан шилийн даваанд ургав.

	Шинэхэн хамхуул идрийн шинж бүрэн

	Айл хань туулайн бөжинг сонирхож

	Их л баяртай, чив чимээгүй сууна.

	Цасны түрүү намрын салхи хүчтэй,

	Хөгшин хамхуул холын аянд бэлтгэж

	Цагийг хүлээн суурин дээрээ сээхийнэ.

	Харалган салхи гэнэт хүчтэй үлээж

	Харийн газраас хазаар өвс айлчлаад

	Хамхуул ахаа хамт зорчъё гэхэд

	Буух өнжихий минь бут мэдэг,

	Буцах эргэхий минь салхи мэдэг гэж

	Буурал талаар дэгэн догон харайсаар

	Арван салаагаа мянган хэсэг бутаргаж

	Ач үрээ түмэн голоор тараасаар

	Ахмад хамхуул насны туйлыг үзэв,

	 

	1935 он

	Баянтүмэн



	




	АДУУ МАНАХ НЭГЭН ШӨНӨ

	 

	Өрнө хаяа будант өндрийн оройд

	Улаан торгон үүлэн хөшиг намирахад

	Түүний туяа нэгэн зурвас замаар

	Түмэн өнгийн шижир будаа сацагдана

	 

	Хонь хотлох нэгэн мөчийн зуур

	Салхин шижмээр үүлэн хөшиг сөхөгдөж,

	Цаадах талбай уудам ихийн дунд

	Үдшийн цолмон гэрэл бадарсаар мандана.

	 

	Харь холын мянга түмэн мичид

	Өндөр огторгуйн алс хязгаарт мишээж,

	Түүний дор будант өндөр сүүдэртэхэд

	Хааяа нэг манааны адууд янцгаана

	 

	Сүүмэлзэх сүүдрээр чонын сүрэг цуглахад

	Адууны дэргэд исгэрэх чимээ чангадаад.

	Манаачин эрийн өглөөг хүлээх хүсэл

	Наран ургах догшин уулсыг давна

	 

	Мичид нүүх хэдхэн мөчийн дотор

	Дорно зүгээс цагаан гэгээ татаж,

	Хэсэг адуу уулын бэлд бараалахад

	Мөнгөн хяруу хотлыг бүрхэн гялалзана.

	 

	1935 он

	Баянтүмэн



	




	 

	ОЙД

	 

	Нарсан модны зузаан их ой

	Наян өвлийн шинж тэмдгээр хучигдмал,

	Түмэн наст өвгөн өвгөн нарс

	Төлөв байдал, буурал сахал бүрхмэл,

	Харанхуй ой гүн ихийн дотор

	Хааяа мөнгөн хус цайран харагдаж.

	Өндөр буурал нарсан модны дэргэд

	Үй түмэн шүлгийн үгс санагдана

	Уулын бэлээр нарийхан горхи хуухинан

	Усан тоос нь миний нүүрийг шүршиж

	Үзүүр мөчрөөр салхин хөгжим хангинаж,

	Өнгө дуу нь миний сэтгэлийг хөдөлгөнө

	Залуу нарс юутай гоо ганган

	Зангилаа мөчирт нь байлинга шувуу донгодож

	Аглаг ой юутай үзэсгэлэн сайхан.

	Архан талд минь усан лимбэ жингэнэнэ

	Хааяа дээрээс хөнгөн шар навчис

	Хажууд минь сэмхэн сэмхэн ойчиход

	Хараацай шувуу майлагч борын хамт

	Халин элэн миний дэргэдүүр наадна

	Ойн дотор дуу хөгжим бүрэн,

	Ойн дотор ус булаг бүрэн,

	Өнгийн сайхан ойн дотор

	Өнөрийн сайхан ойн дотор

	Гагцхүү холын нэгэн хүн үргэлж бодогдон

	Гаслан гуних чимээ чихэнд шуугьж,

	Сэргэх сайхны дотор умбан шумбах тусам

	Сэтгэл санааны дотор хурын үүл цогцолно.

	 

	1935 он

	Баянтүмэн



	




	УЛААЛЗАЙ

	 

	Өмнө, умар, өрнө, дорно дөрвөн зүг

	эргэн тойрон цөм баясгалантай

	Түүний дунд улаалзай гэдэг гал улаан цэцэг

	сэтгэлд нэн ч таалалтай

	Өргөн дэлгэр эх орон минь Алтай, Хангай,

	Хэнтийн тансаг баялаг нутаг

	Түүний дунд улаалзай гэдэг гал улаан цэцэг

	сэтгэлд нэн ч урьхан

	Өдөр өнгөрөх, шөнө улирах түргэн цагийн эргэл

	мянган мянган жилээр үргэлжилнэ

	Түүний дунд улаалзай гэдэг гал улаан цэцэг

	сэтгэлд нэн ч зохистой

	Энэ сайхан цэцэг мөнхийн хөрсөнд үндэслэжээ

	Мөнх сайхан цэцэг минь

	Монгол орны чимэг

	Мөнхөд мандах нь бүхнээ тодорхой.

	 

	1936 он

	Улаанбаатар



	




	БАЯН СҮРЭГ

	 

	Уул оргил хангай, уудам тал говьд

	Монголын мал сүрэг тархан зугаацан бэлчээрлэж

	Усны ариун тунгалаг, ургацын шимтэй сайханд

	Монголын мал сүрэг баясгалан жаргалан төгс.

	 

	Ойн зузаан хөвчид хөхөө шувуу донгодож

	Саруул сайхан дэнжинд адуучин залуу исгэрээд,

	Баялаг Монголын бэлчээр ургац ногоо бүрэн

	Цэлгэр уудам талд хоньчин хүүхэд цуулна.

	 

	Будан татам сарьдаг эрүүл хонгор салхитай

	Алдарт их говиуд хужир давс элбэгтэй

	Говийн салхинд бударгана шавгийн үнэр амтлагдаад

	Ширээ бөхт тэмээд сэтгэл зоригийг баясгана

	 

	Хангай говийн завсар ус өвс жигдэрмэл,

	Хонин олон сүрэг сүү шим элбэгтэй,

	Атар сайхан газар ган зудын аюулгүй

	Үхэр сүргийн түрүү өндрийн оройг мөрөөднө.

	 

	1936 он

	Улаанбаатар



	




	ҮНЭГ

	 

	Алтан шаргал дээлтэй

	Авирлан аашлах шидтэй

	 

	Хулгана зурам зоогтой

	Хууран мэхлэх идтэй

	 

	Халтар шархан үнэг

	Хагд өвсний дундуур

	 

	Сагс сагс хатирч

	Цааш наашаа үсэрнэ

	 

	1936 он

	Улаанбаатар

	 

	(Уран зохиолчдын бүлгэмийн хичээл дээр 5 минутад энэ мэт шүлэг зохиодог байлаа)


ХӨХӨӨ

	 

	Цэнхэр сайхан өд сөд нь

	Навчин дунд намилзан намиран хийсэж,

	Шингэн нарийхан эгшиг аялгуу нь

	Өргөн талд цуурай татан жингэнэнэ

	Гүг гүүг гүг гүүг

	Гүг гүүг гүг гүүг

	Цэцэг бүхэн надад тусч

	Юутай сайхан баясгалант тал бэ?

	Шувуу бүхэн намайг магтаж

	Юутай сайхан аглаг уул бэ?

	Манан татсан талын дундуур

	Миний хээр алхлан алхлан тэмүүлэхэд

	Залуу зуны шинэхэн цэцэг

	Миний өмнөөс найган найган ганхана

	Үүлэн бүст Дархан хан

	Сахлаа Зассан идэр эрийн шинжтэй

	Түүний илгэн энгэрийн зузаан ойгоос

	Нэгэн жигд яруу эгшиг хангинана

	Халиурам сайхан залуу ногоо

	Миний нүдэнд бүжиг наадам наадаж

	Хөөрхөн бага хөхөө шувуу

	Миний чихэнд уянгат хөгжим дэлдэнэ

	 

	1936 он

	Баянтүмэн



	




	ЭХ ОРОН

	 

	Навч цэцгийн найган халиурсан

	Наран эрдэнийн гийж бадарсан

	Элбэрэлт засгийн мандан хөгжсөн

	Эрдэм соёлын түгж дэлгэрсэн

	Энэ сайхан уудам нутаг

	Бидний төрсөн эх орон

	Агь шавгийн үнэр анхилсан

	Аршаан булгийн усан боргилсон

	Адуу малын өсөж үржсэн

	Ан гөрөөсний баясан цэнгэсэн

	Энэ сайхан уудам нутаг

	Бидний төрсөн эх орон

	Хувьсгалт монголын хөгжих газар

	Хойч үеийн өсөх өлгий

	Нийгэм журмын баялгийн далай

	Нийт ардын цэнгэлийн орд

	Энэ сайхан уудам нутаг

	Бидний төрсөн эх орон

	 

	1937он

	Улаанбаатар

	 

	* Энэ шүлгийг үлгэр жишээ дунд сургуулийн сурагчид дуулж бүжиглэж байсан билээ.


ЭНЭ ЧИНЬ ХЭН СЭН БИЛЭЭ

	 

	Залхуу хойргод эзлэгдэж

	Задгай цалгарт дарагдаж

	Боловсон ёсыг мартсан

	Болхи нэгэн жаал байжээ.

	Хамар нь нусаар баян

	Хацар нь бэхээр элбэг

	Хүзүү нь хирээр дүүрэн

	Хөл нь сайраар зузаан

	Хуруу нь хэрээний савар шиг

	Хумс нь хөрөөний шүд шиг

	Гар нь зарааны арьс шиг

	Гайхал энэ нэгэн жаалын

	Эрхтэн бүхэн нь зэвүүцэж

	Элдэв гомдлыг тоочин

	Аль нь чухлаа нотолж

	Атаа болон тэмцэлджээ.

	 

	Нүд хэлсэн нь:

	 

	— Алтан нарны туяа

	Алиман сарны гэрэл

	Өнөр баян дэлхий

	Өлгий сайхан нутаг

	Энэ бүгдийг харж

	Эзнээ баясган явагч

	Эрдэнэт хүний биеийн

	Эрхэм дээд нь нүд юм

	Хүний жаргалт амьдралын

	Хүсэл бүхнийг хангаж

	Хамаг сайхныг илтгэн

	Харш муухайг жигшүүлж

	Бага залуу үед нь

	Бичиг үсэг таниулдаг

	Идэр халуун насанд нь

	Эрдэм билгийг сургадаг

	Ийм чухал эрхтнийг

	Ивээх арчлахыг мэдэхгүй

	Балиар жаалаас болж

	Бохирдон хиртэж явна.

	Ариутган явахыг анхаардаггүй

	Хамгаалан явахыг хайхардаггүй

	Саруул байлгахыг санадаггүй

	Сайхан байлгахыг боддоггүй

	Угааж арчих болоход

	Урагш муутай нь гайхалтай

	Ухаж нухах болоход

	Уухай хийх нь жигшилтэй

	Хөө шиг алчуураар үрж

	Хөлстэй хуруугаар нухаж

	Сонор харааг минь муутгаж

	Соргог байдлыг минь цоройтуулахаар

	Цэвэр юмаар арчиж

	Цэнгэг усаар угааж

	Эрхэм чухалд үзэж

	Энхрийлэн хайрлан явж

	Хэзээ ямагт ариунаар

	Хэнээс ч илүү нандинаар

	Энэрэн асрах эрхтэн бол

	Энэхэн хоёр нүд шүү! гэхэд

	 

	Чих угтан авч хэлсэн нь:

	 

	— Чих миний гавьяа нь

	Чиний хэлдгээс дутахгүй

	Ганцхан биеэ магтвал

	Газар хол очихгүй шүү?

	Уянга хөгжмөөс эхлээд

	Уран шүлэг хүртэл

	Эгшиг дуунаас эхлээд

	Эрдэм боловсрол хүртэл

	Ээжийн захианаас эхлээд

	Эрдэмтний сургаал хүртэл

	Аавын үгээс эхлээд

	Ачтаны хичээл хүртэл

	Үнэн бүгдийг тогтоож

	Худал бүгдийг зайлуулан

	Орчлон хорвоогийн сайхныг

	Олж сонсдог нь хэн бэ?

	Дэлдгэр хөөрхөн дүрээрээ ч

	Дэрийж харагдах бараагаараа ч

	Чухаг бүхний манлай нь

	Чухамдаа чих ,мөн юм.

	Томруун хэлбэрийг нь чимэг болгож

	Тодхон сонсголыг нь хэрэг болгож

	Ариун нандин байдлаар

	Арчилж явахын оронд

	Дэлдгэр чих гэж дарладаг

	Хулгар чих гэж шоолдог

	Дүрсгүй хүүхдээр татуулдаг

	Дүрэмгүй багачуудаар мушгиулдаг

	Хамгаалж явахыг мэддэггүй

	Хайрлаж явахыг боддоггүй

	Халуунд халааж зовоодог

	Хүйтэнд хөлдөөж гэмтээдэг

	Гудамжны шороонд өнхөрч

	Гутамшиг муухай болгоод

	Өвчлөв чих гэж зэмлэдэг

	Өрөвгөнөв чих гэж ухчилдаг

	Цалгар энэ байдлаас

	Салж түргэн хагацахгүй бол

	Таг дүлийрэн тагжирч

	Бив битүүрэн бөглөрнө.

	Сонсголын чухал зэвсгийг

	Сонор ариун байлгахыг

	Хэрэг болгон анхаарч

	Хэзээ ямагт арчилж

	Энэрэл халамж сайтайгаар

	Энхрийлэн явбал зохих

	Эрдэнэт хүний биеийн

	Эрхэм дээд нь чих мөн гэхэд

	 

	Хамар хажуугаас нь хэлсэн нь:

	 

	— Дэлдэн энэ чихний

	Дэмий ярих ч яамай

	Дээр доорыг хэлэлцвэл

	Дээхнүүрт нь хамар орно биз.

	Гэмтэл осол тохиолдоод

	Гэнэт хамар ойчвол

	Гутамшгийн туйлд баригдаж

	Гудамжинд гарахаа ч зогсоно биз.

	Дэгжин сайхан хувцаслаж

	Дээгүүр харж алхаад

	Олон нөхдийн дунд

	Очтой галтай явах

	Гоо сайхны туйл

	Гоёл чимгийн эрхэм

	Хамгийн чухал эрхтэн

	Хамар болох нь илэрхий.

	Агаарын сайхныг амьсгалан

	Атрын цэцгийг үнэртэн

	Энх жаргалыг эдлэн

	Эрүүл явахын тулгуур

	Ариун бүгдийг амтлан

	Амь биеийг тэтгэж

	Бохир бүхнийг шүүрдэн

	Цэвэр бүхнийг шингээгч

	Ач тусыг минь анхаарч

	Алимад хөнөөлөөс сэргийлэн

	Ариг нандинаар хамгаалж

	Аятай сайхнаар арчлан

	Эрхтний манлайд тооцож

	Элдэв буртгаас хамгаалахгүй

	Эрхэм дээдээр хүндэтгэж

	Энэрэл асралыг үзүүлэхгүй

	Харин ч түүний оронд

	Хар сэтгэлийг хадгалж

	Нусхай хамар гэж доромжилдог

	Цустай монхор гэж дашилдаг

	Барваадай хуруугаараа базаж

	Бахардуулж нэг үздэг

	Барзгар алчуураараа үрж

	Бархируулж нэг чарлуулдаг

	Хавчин байж татсаар

	Хатган байж малтсаар

	Цусны судлыг нимгэрүүлж

	Цухал болгон гэмтээдэг

	Адаг сүүлийн бүлэгт

	Аягүй муухай юмаар

	Таглаж бас зовоодог

	Бөглөж бас битүүлдэг.

	Энэ бүдүүлэг хэвшлийг

	Эрс жигшин цээрлэж

	Эрхтний манлай хамрыг

	Эрхэмлэн үзэхгүй явбал

	Өсөх хөгжих биедээ

	Өвчин эмгэг олно

	Саруул гоо царайдаа

	Саарахын сүүдэр тусгана.

	Эргэцүүлэн ингэж бодоход

	Эрмэлзэх түмэн тоотын

	Эн тэргүүний нэг нь

	Эвий хөөрхий хамар мөн гэхэд

	 

	Шүд яралзан ярьсан нь:

	 

	— Үлгэр домог шиг юмыг

	Үглэж яриад ч яахав

	Үнэнийг чухам хэлбэл

	Үлэмж ачтай нь шүд л байх даа

	Халамжлан үзэх юмны

	Хамгийн манлай болсон

	Хаш эрдэнийн дун шиг

	Гэрэлт цагаан шүд,

	Идэр залуу насны

	Эрхэм чимэг болсон

	Эрдэнийн цагаан лавайн

	Гэгээн гэрэлт шүд.

	Амтат хоолыг үлтлэгч

	Анхан шатны тээрэм

	Амь биеийг тэтгэгч

	Ачит мэргэн зэвсэг

	Болчимгүй маргааныг хязгаарлаж

	Бодит үнэнийг тоочвол

	Аль ч эрхтнээс илүү нь

	Ам шүд хоёр юм.

	Учир байдал иймийг

	Ухааран сайтар сэнхрэхгүй

	Ууж идэхийг урьдал болгон

	Угааж цэвэрлэхийг хойш талбин

	Арчлан хамгаалахыг мартсаар

	Архаг өвчин болгож

	Халуунд хөргөж нэг өвтгөдөг

	Хүйтэнд халааж бас тамладаг

	Болчимгүй хомхойрон үмхэлсээр

	Бохир бүгдийг хуралдуулж

	Хатуу модоор чигчилдэг

	Хамаа намаагүй ухчилдаг

	Хорт тамхины утаагаар

	Гэрэлт өнгий минь шарлуулдаг

	Хорхойт өвчинд идүүлж

	Гэмшил зовлонд учруулдаг

	Аваад хаяна энэ мууг

	Алтан шүд хийлгэнэ

	Түүгээд хаяна энэ мууг

	Төмөр шүд хийлгэнэ гэж

	Эцэс сүүлийн бүлэгт

	Эмчийн хойноос хөөцөлдөж

	Бахь хавчуураар татуулан

	Бачимдан сандарган байдаг даа.

	Ариун цэврийг анхаардаггүйгээс

	Арчилж сувилахыг хичээхгүйгээс

	Олон сайхан шүднүүд

	Ойчих аюул тохиолдвол

	Улаан буйл нь мөлчийсөн

	Уруул ам нь дарвайсан

	Ааруул хурууд хүлхсэн

	Амьтан бүхэнд шоологдсон

	Үзэсгэлэн жавхаа нь буурсан

	Үтэл байдалд дарагдсан

	Хэнээрхэг нэгэн болох нь

	Хэн бүхэнд тодорхой

	Онц чухалд тооцож

	Оо сойзоор угааж

	Өглөө бүр цэвэрлэн

	Өөд татан арчилбал

	Инээн баясахын үед

	Эрдэнийн цагаан лянхуа мэт

	Эгэл ахуй байдалд

	Эгээрлийг хангагч эрдэнэ мэт

	Жавхаа сүрийн тэмдэг

	Жаргал цэнгэлийн манлай

	Олон эрхтний дундаас

	Онцын хэрэгтэй нь шүд юм гэхэд

	 

	Хөл хөндлөнгөөс ярьсан нь:

	 

	— Хөвчин биеийн эрхтнээс

	Хөл хамгийн ачтай

	Хөөрч дэмий маргалдсан

	Хөглөрүү олон та нарыг,

	Өвөр дээрээ өсгөж

	Үүрч түшиж явдаг

	Элгэн дээрээ энхрийлж

	Энэрч тэтгэж суудаг

	Аян холыг зориход

	Хөтөч сайхан хүлэг

	Ачааны хүндийг тээхэд

	Хөнгөн гавшгай хөсөг

	Майжгий нэртэй боловч

	Хөдөлмөрийн эрхэм зэвсэг.

	Магтаал муутай боловч

	Хөдөлгөөний чухал эрхтэн юм.

	Арчилж угаахыг мартаж

	Анхаарал халамжийг орхигдуулан

	Ажиг сэжиггүй явснаас

	Адаг сүүлийн бүлэгт

	Гутамшиг урт хумстай

	Гуталд хавчигдсан эвэртэй

	Хавьд нь байшгүй хиртэй

	Хажууд нь суушгүй үнэртэй

	Тахианы муухай савар шиг

	Тахир муруй хуруундаа

	Тариа будааны цөмөө шиг

	Тарлан үүтэй болдог нь

	Эзэн хүний олхиогүйн тэмдэг

	Элбэрэл халамж муугийн уршиг

	Арчаагүй залхуугийн гэм

	Аргилж цэвэрлэдэггүйн харгай юм

	Хойрго цалгар байдлаа

	Хойшид бүрэн орхиод

	Анхаарал идэвхээ оргилуулан

	Арчилж угаахыг эрхэмлэвэл,

	Сайхан биед чимэг болж

	Саруул амьдралд тулгуур болж

	Хэнээс ч илүү ачтай

	Юунаас ч илүү тустай

	Ойр зуураас эхлээд

	Орчлон дэлхийг туулж

	Санасан газар нь хүргэдэг

	Зорьсон хэргийг нь бүтээдэг,

	Даг болсон саарь ч үгүй

	Дарайж торойсон үү ч үгүй

	Дарвайж ургасан хумс ч үгүй

	Дандаа цэвэрхэн байх сан гэхэд нь,

	 

	Үс өрвөлзөн хэлсэн нь

	 

	— Бадаг яруу шүлгээр ч

	Баярын сайхан үгээр ч

	Үсний ачийг тоочиж

	Үнэндээ бүрэн гаргахгүй.

	Өсөх залуу насанд

	Гил хар туяатай

	Өтлөх ахмад насанд

	Мөнгөн буурал сортой

	Эргүүлж самнаад явахад

	Эрхэм биеийн чимэг

	Эргэцүүлэн бодоод үзэхэд

	Эрхтэн бүхний түшиг,

	Цэлмэг дүүрэн царайд

	Идрийн гэгээ нэмнэ

	Цэвэр сайхан ёсонд

	Чимэг үзэмж болно.

	Цэвэрхэн усаар угааж

	Цэгцлэн явахыг хичээхгүй

	Засаж самнахыг орхиж

	Задгай цалгараар байлгавал

	Сарлагийн сүүл шиг сагсайж

	Хонины ноос шиг холхойж

	Араас нь харвал арзгар

	Өврөөс нь үзвэл үрчгэр

	Толгой дүүрэн тоостой

	Малгай дүүрэн хиртэй

	Салхины аясаар шороо дэгдээж,

	Самны аясаар хаг бужигнуулж

	Үзэмжгүй нэгэн сэгсээхэй

	Үхээнц нэгэн сагсаахай

	Үүгээр түүгээр гүйж

	Үетэн олны шог болно.

	Учир үүнийг ухамсарлаж

	Усан тунгалаг рашаанаар

	Өдөр бүр угааж

	Өглөө бүр цэвэрлэж

	Үсний ариун цэврийг

	Үргэлж сахиж явбал

	Тэнүүн саруул магнайд нь

	Тэргэл сарны мандал шиг,

	Өнгө үзэсгэлэн төгс

	Өглөө байгаа шиг залуухан

	Олны дунд очтой

	Хүний дэргэд намбатай явна гэхэд,

	 

	Гар гайхуулж хэлсэн нь:

	 

	— Уцаарлаж маргах хэрэггүй

	Ухамсарлан сайтар бодвол

	Бүтээн босгох үйлсээрээ

	Бүгдээс илүү нь гар юм

	Ажил хөдөлмөрийн эрхээр

	Амьдрал дүүрэн жаргалтай

	Ачит гарын чадлаар

	Агуу хүчин бүрдэлтэй

	Хэний ч бодож үзсэн

	Хэзээ ч хянаж харсан

	Эрхтэн бүхний эрхэм нь

	Энэхэн хоёр гар шүү.

	Гар бол бүтээлийн ундраа

	Гар бол амин зэвсэг

	Хүний амьдралын эрхэм

	Хөдөлмөрийн гол тулгуур

	Ач тусыг минь санаж

	Анхаарал халамжаа тавьж

	Хамгаалж явахыг хичээхгүй

	Хааш яаш орхисноос

	Хумсан завсраа шороотой

	Хуруун дээрээ үүтэй

	Ар талдаа сайртай

	Алган доороо бэхтэй

	Үзэмж өнгөөр ч муухан

	Үйлс ажлаар ч доройхон

	Барьсан бүхэн нь халтартаж

	Базсан бүхэн нь хиртэж

	Хоолтой холилдсон буртаг нь

	Ходоод гэдсэнд ороод

	Хожмын нэгэн цагт

	Хохирол гэмтлийг учруулдаг.

	Болхи цалгарыг орхиж

	Боловсон байдлыг хичээгээд

	Арчих угаахыг эрхэмлэн

	Ариун цэврийг сахивал

	Хуруу шиг уран зэвсэг

	Хумс шиг сайхан чимэг

	Орчлонд байхгүй учир

	Онцлон үзэх нь гар юм гэхэд

	 

	Оюун ухаан бодолхийлэн өгүүлрүүн:

	 

	— Нэгэн эцгийн хүүхэд шиг

	Нэгэн биеийн эрхтэн атал

	Энэхэн тэрхнийг тооцож

	Эвийг алдах нь буруу.

	Хамар, нүд, чих

	Хамаг эрхтэн нийлээд

	Нэгэн амь бие болж

	Нэгдмэл махбод бүтнэ

	Хэн алин нь ч ижилхэн

	Хэзээ ч илүү дутуугүй.

	Хэрэв нэгэн нь гэмтвэл

	Хэтдээ бүгдэд нөлөөлнө

	Сайн муугаар ялгаж

	Саланги тусгайгаар үзэж

	Дээр доорыг хэлэлцэн

	Дэмий маргах хэрэггүй,

	Элэг доог болсон

	Элий байдлаа засаж

	Эгнэгт цэврийг сахиад

	Эрхтэн бүгдийг эрхэмлэвэл

	Эрүүл чийрэг биетэй

	Эрэлхэг чанга зоригтой

	Сурлага эрдэм сайтай

	Сонор хурц ухаантай явна гэхэд нь

	Энэ сургаал түмэн зөв гэж

	Эрхтэн бүхэн нь сайшаагаад

	Аль ч эрхтний ялгаагүй

	Ариун цэврийг эрхэмлэж

	Задгай цалгар байдлаа

	Засаж түргэн цэгцлэхийг

	Залхуу хойрго жаалаас

	Зай завсаргүй шаардав.

	Гайхал тэр хүүхэд ч

	Учрыг бүрэн ойлгов

	Гадагш дотогш гүйж

	Оо саван бэлтгэв.

	Цэвэр байдлыг сахиж

	Сэгсгэр үсээ самнаж

	Ариун байдлыг эрхэмлэж

	Арзгар хумсаа засав.

	Нүүрээ бүтэн угааж

	Нүдээ нуухаас салгав.

	Халуун усанд орж

	Хамаг биеэ угаав

	Үлгэр жишээч болсонд нь

	Үетэн нөхөд нь баярлав

	Ариун цэвэрч сурагч гэж

	Ангийнх нь багш магтав.

	 

	1937 он

	Улаанбаатар

	 

	Тайлбар «Энэ чинь хэн сэн билээ» гэдэг энэхүү бяцхан зохиолыг зохиолч 1937 онд «биеийн эрхтний тэмцэл» хэмээх нэрээр бичжээ.

	Тэр үед үүнийг Үлгэр жишээ дунд сургуулийн жүжгийн бүлгэмийн сурагчид инээдэмт үзэгдэл болгон тоглодог байжээ.

	Энэ зохиол нь ариун цэврийг эрхэмлэхийн чухлыг биеийн эрхтнүүдийн маргаанаар дүрслэн бичсэн учир сонирхолтой ажээ.



	




	ТАНХИМ

	 

	Баясгалант сайхан танхимдаа

	Баясан сууж суралцъя

	Бага залуу насандаа

	Баялаг эрдэмтэй болцгооё

	 

	Үе насны бид нар

	Үсрэн харайж бүжиглэе

	Үндэсний эрдэм соёлоо

	Үтэр түргэн хөгжүүлье

	 

	Идэр олон нөхөд өө

	Эрдэм бичигт шамдъя

	Идэвх зоригоо дайчилж

	Эрхэм биесээ хүмүүжүүлье

	 

	Алтан соёмбын гэрэл

	Улс даяар цацарна

	Ардын олон багачууд

	Эрх чөлөөгөө дуулна

	 

	Ургах насны бид нар

	Улсын хэрэгт зүтгэе

	Уран сайхан бүжгээ

	Улам улам дэлгэрүүлье

	 

	Эрдэм ухаан бүгдийг

	Эрчимтэй төгс эзэмшье

	Эх сайхан орноо

	Эгүүрд мөнхөөр мандуулъя.

	 

	1938 он

	Улаанбаатар

	 

	Энэ шүлгийг багш нарыг бэлтгэх сургуулийн бүжгийн бүлгэмийнхний дуулалт бүжигт зориулан зохиосон бөгөөд сурагчид үүнийг дуулж бүжиглэдэг байлаа.


АЯЛАХ ЗАМД

	 

	Намуухан салхи намайг илбэж энхрийлсэн

	Найман сарын баясгалант хонгор өдөр

	Өрнө хязгаар Алтай ханыг зорьж

	Өлгий хангайн урт замд оров.

	 

	Хувьсгалт орны минь төв их нийслэл

	Хойд талаас баяр ерөөлөө мэдүүлж,

	Хангай дэлхийн минь Хан хайрхан уулс

	Хажуу талаас хайр ивээлээ хүргэв.

	 

	Ариун тэнгэртээ алтан чимэг болсон

	Арвин дэлхийдээ амьдрах зүрхэн болсон

	Ивээл ихтэй намрын шар наран

	Эх нутгийг минь төгөлдөр сайхнаар гийгүүлнэ.

	 

	Өсөж бойжсон өргөн сайхан хөндий минь

	Үсэрч шумбасан тунгалаг мөрөн голууд минь

	Торнин хүмүүжсэн хээр сайхан тал минь

	Тоглон дассан саруул талбар нутаг минь

	 

	Адуулж хариулсан жавхлант олон сүрэг минь

	Агсамнаж тэмүүлсэн бяцхан хээр хүлэг минь

	Үлэмж дэлгэрсэн, ой тайгын орон минь

	Өнгө ялгарсан номин эрдэнийн баялаг минь

	 

	Энэ бүгд чөлөөт миний хувь

	Эрхэм баясал, үүрд мандах уурхай,

	Хайрт хүүгээ халамжтайгаар угтаж,

	Харгуй замын энх амрыг хүсэв.

	 

	Зорьж яваа, өрнө тэнгэрийн хаяанд

	Зузаан их цагаан үүлэн цацаглаад

	Миний нутгийн гоо чимэг болон харагдах нь

	Мөнх ургасан мөнгөн замбага цэцэг шиг.

	 

	Давхарга үүлний хайрс намираа бүхэнд

	Далан өнгийн гэрэлт солонго татаад,

	Газрын холоос онц тодоор цогцлох нь

	Гайхамшгийн дөлт гал улаан цэцэг шиг

	 

	Шингэх наран цэлмэг дүүрэн тодроход

	Шижир алтан туяа гэрэл нь цацагдаж,

	Уулын сүүдэр угтан байж учрахад

	Үдшийн цолмон гялалзан байж ширтэнэ.

	 

	Өглөөний нарны урин дулаан илч

	Өндөр уулын өвөр талаар гийхэд

	Хөдөө газрын эрүүл салхи сэнгэнэж,

	Хөхрөх хөндийг униар будан хүрээлэв.

	 

	Туяа татсан тэртээ уулын хормойд,

	Тунгалаг саруул Өгий нуур цэнхэрлэх нь

	Алс газраас үүл манан шиг үзэгдээд,

	Аглаг амьсгал хацрыг минь урьхнаар илнэ.

	 

	Зэрэглээ татсан алс уулын хормойд

	Жавхлант нуурын тунамал усан мяралзаад,

	Түүний дундуур хун шувуу сэлэх нь

	Торгон дээрх танан эрдэнийн товч шиг

	 

	Тэнгэр гэгээрсэн цэлмэг сайхан өдөр

	Тэмдэг тодорсон тунгалаг усны дээгүүр

	Цагаан хайлгана жигүүр дэлгэн хальж,

	Цалгих давалгаанд хөгжмийн аясыг санагдуулна.

	 

	Буурал хөөс долгион дунд донсолж,

	Будан чимэг агаарын дунд гэрэлтэхэд

	Хөшиг болсон хөх манангийн цаана

	Хүлгийн минь тоос хүсэлт сайхнаар тунарна.

	 

	Өсөх багачууд магтаал шүлэгтээ оруулсан

	Өвгөд хөгшид үлгэр домогтоо дурдсан

	Халх Монголын хайр ивээл хүлээсэн

	Халиурам сайхан хангайн нуруу харагдав.

	 

	Ар биеийн харгай модны талбайд

	Алтан нарны гиймэл туяа гэрэлтэж,

	Үзүүр хурц өндөр холын оргилд

	Үүл хурж сувдын өнгө гялалзана.

	 

	Ундрах усдын охь манлай болж,

	Ургах баялгийн хөрс шим бүрдсэн

	Түгээмэл их эрдэнэт Сангийн далай

	Түмэн ардын хөгжих их булаг

	 

	Эрх төгөлдөр агуу хүчит Монголын

	Эрдэнийн гэрэлт энэ дэлгэр оронд

	Энхрий хайрт хүү нь болон төрсөн

	Эгэл бие минь баялгаа үзэж бахархав.

	 

	Халих бүргэд үр өндгөө хүмүүжүүлсэн

	Хадан улаан хавцал байцын оройд

	Харцага жигүүртэн халин дүүлэн буусан

	Харгил цагаан хүйтэн булгийн хөвөөнд

	 

	Халуун зүрх нь хайрт нутгаа хөөрхийлсөн

	Харах нүд нь уул усаа энхрийлсэн,

	Мянга түмэн аргалын сүрэг бэлчээрлэх нь

	Миний сэтгэлийн өрнөл болон харагдана.

	 

	Агь гангын ариун хэвтэш үргэлжилсэн

	Алим жимсний сэрүүн ундаа сэнгэнэсэн

	Өнгийн цэцэг дэлбээ дэлгэн мишээсэн

	Үржил сайтай, уужим талын дундуур

	 

	Түмэн түмэн хулан чихтэй багшраад,

	Түүхт Монголын баялаг шинжийг бүртгэж

	Саян сая зээрэн сүрэг зэрэгцээд

	Сааралгүй өсөхийн сайн бэлэг үзэгдэнэ.

	 

	Ургаж яваа зээрийн зулзага

	Удахгүй мөдхөн ээжтэйгээ адил болоод

	Залуу үеийг бас дахин төрүүлж,

	Залгамж өсвөрийг мянга түмээр үлдээнэ.

	 

	Жил бүр өсөж миний орныг баяжуулсан

	Зээрэн сүргийн үржил нь өндөр болж,

	Усыг сонгож ундаа болгон цэнгээд

	Ургацыг шилж хүч таргаа нэмэгдүүлэг.

	 

	Хөгжил баясал өнөд цогцлон өрнөсөн

	Хүйсийн говь их далай шиг үргэлжлээд

	Цагаан үүлс толгой дээрээс гэрэлтэн

	Цаст уулс цаад талаас цайрна.

	 

	Эрхт ардын саруул оюун сэтгэл нь

	Энэ говь шиг уужим тэнэгэр болоод

	Хайрт засгийн уриаг угтан авч,

	Халуун зоригоор үнэнч хөдөлмөрт шамдав.

	 

	Идэр насны цогтой олон залуус

	Ялгуун саарлаа тарлан сорьж унаад,

	Хээр хөдөө алтан дэлхийн талбарыг

	Хэрэн явж, шумбан одох нь бахдалтай.

	 

	Огторгуй тулсан Хам˗баатарын оройд

	Олон өнгийн гэрэлт одод гялалзаад,

	Очин туяа нь мянган газар тусаж,

	Онцгой түүхт дурсгалын тэмдэг босгогдоно.

	 

	Мянган жилийн мөнх цас бүрхсэн

	Миний өвгөдийн алтан шарилыг хадгалсан

	Намайг өнгөрөөж хойд үеийг хүлээх

	Наран туссан баярт уулс байна.

	 

	Өнөр баян өвгөн буурал Алтайг

	Өвөл цагийн мөнгөн сувд бүрхээд

	Болор толийн мөсөн саруул өнгө нь

	Бүргийн дундах гэрэлт цагаан од шиг

	 

	Одон болсон тэр шовхын дээгүүр

	Олон мянган галуу шувуу ганганалдаж

	Үр ачаа хойно хойноо дагуулаад

	Өмнө зүгийн дулаан орныг зорив

	 

	Хараа сунгасан оргил холын оройд нь

	Хальж шумбасан тас шувуу эргэлдээд,

	Тусгал сайтай, дуран хурц нүд нь

	Төрсөн газраа энхрий сайхнаар ширтэнэ

	 

	Наран буцах хангинам халууны дундуур,

	Найган халиурах намрын хагдны дээгүүр

	Толбо нуурын оюу ногоон өнгө,

	Тод сайхнаар миний нүдэнд харагдав.

	 

	Намайг угтаж нэгэн үе давлагаалаад,

	Нарны доогуур цагаан хөөс нь цахилахад

	Түүний ойлоос мөнгөн навчис намилзаж

	Түмэн тоот хун шувуу дэгдсэн шиг

	 

	Атираа болсон өндөр наст уулс

	Алс өлийж тэртээ захыг нь ширтээд,

	Хүчит салхи ширүүн бороонд ширвэгдэж

	Хүний ертөнцийн мянган улирлыг туулна

	 

	Ийм сайхан миний орон гэж санахад

	Эрс шулуун бардам сэтгэл төрөгдөж,

	Эр зориг минь цээж дүүрэн чангарч

	Энхрий зүрх минь эрчим чадалтай цохилно

	 

	Хар үүлнээс гэгээн саран гараад,

	Хангай дэлхийд туяан сум харвахад

	Өндөр уулын бараан сүүдэр татагдаж,

	Өтөл нас нь дахин залуу болох шиг

	 

	Зулай дээр гурван марал мандаад,

	Зугаат сэтгэлийн уран чимэг болж,

	Баргар бүхэнд сувдын гэгээ тусган

	Балчир насыг минь бахтай сайхнаар гийгүүлэв.

	 

	Оргил тэнгэрийн одон мичдийн дундуур

	Очин галын хурц дөл бадруулсан

	Гэрэлт солир гэнэт харван гараад,

	Гэгээн цагаан шулуун зам татах нь

	 

	Хөх далайн хөвөлзөх давлагаан дээгүүр

	Хөндлөн гулд шумбаж дассан

	Аймшиг хүчит аварга их загас

	Алсыг зорьж чадал сунган довтлох шиг,

	 

	Хүлэг морины янцгаан дуудах чимээ

	Хөтлийн цаанаас яруу сайхан хангинаж,

	Ижил сүргийн элбэрэл журмыг сахихад

	Эзэн хүний сэтгэл зориг хөгжинө.

	 

	Унаган хээр нь хазаар даран тэмүүлэхэд

	Унасан эзэн нь санаа дүүрэн баяртай

	Агуу тэнгэрийн урьхан салхийг сөрж

	Алсыг ширтэн уяхан дуугаа дуулна.

	 

	Мөнх бадралын улаан цэцэг салбарсан

	Монгол хүний эрэлхэг зоригийг илтгэсэн

	Аргамаг хүлгийн хурдан чадлыг шалгасан

	Агаар тэнгэрийн гэгээн дүрийг буулгасан

	 

	Ар халхын уужим цагаан тал

	Адуучин залуугийн жаргал илтгэсэн нутаг,

	Түмэн ардын эрдэм соёлоо бадруулах

	Төрөлхийн хайртай заяаны сайхан орон

	 

	Энэ сайхан орны эзэн болсноо батлан,

	Эр зориг, эрдэм чадлаа гаргаж,

	Ууган нутаг дэлгэр Монгол орноо

	Улам улам хөгжүүлж мөнхлөн мандуулъя.

	 

	1940 он

	Улаанбаатар



	




	НАЙДАНГИЙН ГУРВАН ҮЕ

	 

	I

	 

	Намрын өглөөний найртай ариун салхи

	Умар орны өглөгийн хурыг зөгнөхөд

	Хурыг урьсан тэр салхийг сөрж,

	Эрдэнийн хүлэг яаран тэмүүлэн алхална.

	 

	Алсыг зорьсон эрдэнэт энэ хүлэг

	Найдан хүүгийн хамгаас хайрт морь

	Эзгүй хээр ивээлт сайн хань

	Аюултай цагт аврагч эрхэм нөхөр

	 

	Талыг бүрхсэн таван хошуу мал

	Найдан хүүгийн цэнгэлийн их сан,

	Түүний дэргэд хурдлан хүрэхийн сацуу

	Сэтгэл баясаж морины амыг татна.

	 

	II

	 

	Идэр насан эрийн цээлд хүрч,

	Ардын цэргийн гавьяат нэрийг хүлээсэн

	Анхны жилийн тэр нэгэн өдрийг

	Өнө үүрд мөнхийн дурсгал болгов.

	 

	Төрсөн нутаг арвин баялгаа сахих

	Төрийн баатар эр цэрэг болсон

	Найдан хүү, эрдэм бүрийг сурч

	Хамгийг ялагч болд сэлмийг зүүв

	 

	Хатан төмрийг тас цавчин чадах

	Хад чулууг бут ниргэн чадах

	Хамгийг ялагч гайхамшигт тэр сэлмийг

	Хайрт эх орон нь бэлэглэн барив

	 

	III

	 

	Эх орны энхжин мөнхжихийн багана

	Эрэлхэг баатрын цог жавхлан бүрдсэн

	Найдан хүү олноос түрүүлэн шалгарч,

	Дайсныг чичрүүлэгч даргын тушаалд дэвшив

	 

	Гэрэлт нарыг халхлах бурангуй үүл

	Чөлөөт орныг сүүдэрлэх заналт хортон

	Хоёр салаа хорт хатгуур нуусан

	Эрээн могойн эрэмдэг удам угсаа,

	 

	Энэ мэт дайсны үндсийг тасалж,

	Эх орондоо цэнгэлийн цэцгийг тарих

	Эрхэм билигтний хийморийг бадруулсан

	Энхжин жаргахын тулгуур түшиг нь болов.

	 

	1941 он


МИНИЙ БАЯЛАГ

	 

	Сарьдаг өндөр Саяан уулнаас эхлээд,

	Саруул номин говийн уудам ортол

	Алтайн зангилгаа буурал цагаан нуруудаас

	Алс дорнын Хянган уулыг хүртэл

	 

	Түмэн зүйл эрдэнийн сан бүрдсэн

	Төрөлх сайхан эх болсон орон минь,

	Талын уужим саруул бэлчээрээ бүрхэх

	Таван төрөл баян их сүрэгтэй,

	 

	Уул ус говь талын бэлчээр

	Ургац ногоо дүүрэн шим бялхмал,

	Жавхлант олон баян сүргийн өсөх

	Жаргал хөгжлийн далай болсон нутаг.

	 

	Умар орны хангайн өндөр уулс

	Үнэт ан булга минжний орон,

	Өмнө орны говийн саруул нутаг

	Үржил ихт зээр гөрөөсний бэлчээр,

	 

	Эрхэм баялгийн эх булаг болсон

	Эрхт Монголын гэгээн гэрэлт орон

	Амьтны аймгийн чухаг эрдэнэ хурсан

	Ар Халхын уужим цагаан талбар

	 

	Төрсөн газрын минь энэ бүх баялаг

	Түмэн ардын дур сэтгэлийг татаад,

	Халуун зүрхэнд нь хайр энэрлийг өрнүүлж

	Хамаг биед нь зориг хүчийг нэмэгдүүлнэ.

	 

	Намрын сарын баясгалант хонгор өдөр,

	Намайг үлээх урьхан салхинд хийссэн

	Ар газрын яргуй олон цэцгүүд

	Аглаг хээрийн халиурах нарийн ногоо

	 

	Дөлгөөн уст Хэрлэн голын урсгал шиг

	Ануухан намуухан дөрвөн зүгт намилзаад

	Огторгуйн нарны алтан шар туяанд

	Нэгэн жигдхэн гайхамшгийн гэрэл бадарна

	 

	Бадран байх тэр гэрлийн дор

	Мянган зүгт жингийн тэмээд цуварч

	Баян Монголын алтан сангийн дээжийг

	Улсын хэрэгт олон газар хүргэнэ

	 

	Дэлгэр сайхан манай нутаг бол

	Дээд жаргал, мандал хөгжил бүрэн,

	Хөрс шороо газар дэлхийн уудамд нь

	Хүдэр чулуу, алт мөнгө элбэг,

	 

	Ус мөрөн амьдралын судсыг хэлбэл

	Увс, Ховд, Онон, Хэрлэнгийн сав

	Хөвч мод хангайн чимгийг хэлбэл

	Хөхий хан, Алтай, Хэнтийн орон.

	 

	Хөх тэнгэрт нь яруу дуут шувууд,

	Хөвч модонд нь мөнгөн сорт ан,

	Тайгын гүнд буга гөрөөс урамдсан

	Талын хязгаарт хулан, тахь уралдсан

	 

	Аймаг бүрд нь аж үйлдвэр сүндэрлэж

	Сум бүрд нь сургууль соёл нээгдэж

	Ард бүхэн арвин баялгаа эзэмшсэн

	Хүн бүхэн хөдөлмөрийн баяслыг амссан

	 

	Цэлгэр уудам, амьсгал тэнийм нутаг

	Цэцэглэн хөгжсөн хувьсгалт сайхан орон

	Нийгэм их чухаг эрдэнийн далай

	Нийтээр хөгжих бадралын гал голомт

	 

	Хайрт орноо нүдний цөцгий мэт ариглаж

	Халдах дайсныг хайр гамгүй устган

	Эх болсон энэ сайхан орондоо

	Элбэрэлт төрөө он онд мандуулъя.

	 

	1941 он

	Улаанбаатар



	




	ОЛЗВОЙ БААТАР

	 

	Түвшин сайхан төрдөө

	Төрүүлсэн гэгээн нутагтаа

	Түүхт их Монголдоо

	Түмэн олон арддаа

	 

	Он улиран дурсагдах

	Онцлог гавьяаг бүтээсэн

	Олзвой мэргэн баатрын

	Одон туяа нь мөнх

	 

	Эрэлхэг баатрын өлгий

	Эх Монгол орон чинь

	Эрийн сайн хөвүүн

	Энхрий чамайгаа дурсана

	 

	Алтан өлгийгөө марталгүй

	Ард олноо орхилгүй

	Идэр халуун зүрхэндээ

	Ялалтын цогийг шингээж

	 

	Хартан дайсны заналаас

	Хайрт орноо аварсан

	Эрхэм гавьяатны нэгэн

	Эрэлхэг баатар Олзвай,

	 

	Төрсөн нутгийн чинь оргилд

	Хөшөө дурсгал чинь мандана,

	Түмэн жил улиравч,

	Хүсэл хайр чам дээр.

	 

	1941 он

	Улаанбаатар



	




	БАГШИЙН СУРГУУЛЬ

	 

	Агаар буданг нэвтлэн гийгүүлэх

	Алтан нарны тунгалаг туяа

	Үндэсний соёлыг удирдан хөгжүүлэх

	Оюутан багш нарын ундрах ордон

	 

	Амьд байгалийг тэжээн хангадаг

	Ариун тунгалаг аршаан булгаа

	Ардын багш нарыг өсгөн хүмүүжүүлдэг

	Агуу мандмал багшийн сургууль

	 

	Балар харанхуйг арилган устгаж,

	Боловсон байдлыг төгсөөр бадруулагч

	Соёлын жолоо хувьсгалч багш нарын

	Сурч хүмүүжих эрдмийн далай

	 

	Ургах цэцгийг тэжээн хангагч

	Огторгуйн чимэг нарны гэрлээ

	Улс ардын багш нарын уурхай

	Ууган манай багшийн сургууль аа

	 

	Эх сайхан уудам орондоо

	Эрдэм соёлыг түгээн дэлгэрүүлэх

	Боловсон соёлч гавшгай багш нарын

	Бодит ухааны ундармал булаг аа

	 

	Хурц сэргэлэн багачууд дүү нартаа

	Хувьсгалын хүмүүжлийг батаар олгож

	Хатуужил зориг эрдэм бүрэн

	Хамаг олны сэхээтэн болгоё

	 

	Энэ сайхан баясгалант танхимдаа

	Идэвхлэн сууж хичээн суралцаад,

	Эх орон, ард түмнээ

	Эрдмийн туяагаар төгс гийгүүлье.

	 

	1932 он


ШИНЭ ЖИЛЭЭР

	 

	Өрнийн сүрлэг уулст

	Үдшийн наран буухад

	Сайхан улаан дөлт

	Саруул туяа бадарна

	 

	Дэлхийн хэсгийг гийгүүлэгч

	Дэлгэр тэр туяа бол

	Баясгалант шинэ жилийн

	Баярын мэндийг хүргэж,

	 

	Ширүүн галын тэмцээнд

	Шинийг угтан байгаа

	Ах дүү нарын зүгээс

	Агуу ялалтыг авчрав

	 

	Эрийн цээнд хүргэх

	Буцах жилийг үдэж,

	Идэр насан хөгжих

	Ирэх жилийг угтсан,

	 

	Мандсан Монгол орны

	Цэцэглэсэн олон хөвүүд

	Баярт үгийн дээжийг

	Байлдагч нөхдөдөө зориулна

	 

	Төрсөн орны минь

	Хөгжүүлж өгсөн та нар

	Түмэн монголыг минь

	Амаржуулж өгсөн та нар

	 

	Түүхт Оросын ард

	Монгол бидэнд туслах нь

	Төрүүлсэн буурал ээж

	Үрээ энэрэх адил

	 

	Ээжийн элбэрэл хайрын

	Гүн их ачийг

	Эрчимт тэмцлээр хариулах

	Шинэ он гарав

	 

	Шөнө дунд болоод

	Одны гэрэл бадрахад

	Чимэгт сүлд модон

	Мянган газар туяарч,

	 

	Түмэн өнгийн гэрэл нь

	Миний дүү нарыг баясгаад,

	Түвшин их оронд

	Шинэлэх баярыг мэдүүлнэ

	 

	Дорно зүгийн ууланд

	Үүрийн гэгээ туяарах

	Шинэ жилийн өдөр бол

	Өндөр ялалтын эхэн

	 

	Манай орныг гийгүүлсэн

	Мандах жилийн наранд

	Галтай цогтой идэрчүүд

	Гавьяат үйлсийг гүйцэтгэнэ.

	 

	Намын хүндэт найдварыг

	Улсын агуу итгэмжийг

	Бие сэтгэлдээ хүлээсэн

	Бид олон ардууд

	 

	Хосгүй гайхамшигт

	Хоёр нарны дор

	Халуун зоригоо чангатгаж,

	Хамаг хөдөлмөрөө бүтээнэ.

	 

	Нэг нар нь бол

	Шинэ жилийн гэгээн нар,

	Нөгөө нар нь бол

	Шинэ монголын хувьсгалт нам

	 

	Харанхуйн гаслант сүүдрээс

	Эх орноо аварсан

	Хайрт манай нам

	Гийгүүлэгч нарны адил

	 

	Бага олон залуусын

	Ариун улаан цусанд

	Баатрын зоригийг шингээж,

	Алсын замд дэвшүүлнэ

	 

	Аугаа зоригийг илтгэсэн

	Ардын цогт хөвүүд

	Хувьсгалт нам засгийн

	Хурц тэмцлийн замаар

	 

	Эрх чөлөө гиймэл,

	Бадрангуй нарны гэрэлд

	Эх төрсөн орноо

	Баясгалант сайхнаар хөгжүүл!

	 

	1941 он

	Улаанбаатар



	




	МОНГОЛ УЛСЫН ИХ СУРГУУЛИЙН ПРОФЕССОР БАГШ, ОЮУТАН НАРААС МАРШАЛ ЧОЙБАЛСАНГИЙН ТАВИН НАСНЫ ОЙГООР ИЛГЭЭСЭН ИЛЭРХИЙЛЭЛТ

	 

	I

	 

	Эрхт сайхан цагийн

	Эрдэнийн босгыг алхуулж,

	Энх төрийн дунд

	Эрдэмтэй явах заяаг

	 

	Хамаг бидэнд олгосон

	Хайрт нам засгийг

	Анх байгуулагчдын нэг

	Ачит Чойбалсан таны

	 

	Бүтэн зууны хагас

	Тавин насыг насалсны

	Бүрдсэн их баярын

	Дурсгалт энэ өдөр

	 

	Улсын их сургуулийн

	Оюутан, багш, эрдэмтэн нараас

	Энхрий сэтгэлийн үгээ

	Эрхэм тандаа дэвшүүлье.

	 

	II

	 

	Мэс аюултай хангинасан

	Дөчин хоёрдугаар он,

	Гал сүртэй дүрэлзсэн

	Дайны хүнд цаг

	 

	Алдартай их сургуулиудыг

	Араатан фашистууд сөнөөж

	Түгээмэл соёлын ордныг

	Түймэрдэн баллаж байхад

	 

	Малчин монгол аймгийн

	Мянган жилийн түүхэнд

	Анх удаа тэмдэглэгдэх

	Ардын их сургуулийн

	 

	Эрдмийн хаалга нээгдэж,

	Баярын хөгжим эгшиглэн,

	Эрэлхэг монгол үндэстний

	Билгийн хараа өргөжиж,

	 

	Элбэрэлт намын ачаар

	Эрдэмтэй явахын ерөөлтэй

	Идэр олон залуучуудын

	Идэвх зориг нь хөгжиж байв

	 

	III

	 

	Гэрийн харанхуйг гийгүүлсэн

	Гэгээн зулын туяа шиг

	Шинжлэх ухааны шим

	Шинэ үеийг тэжээнэ

	 

	Огторгуйн уудамд мандсан

	Одон мичдийн дотроос

	Онцгой хурцаар бадарсан

	Очтой алтан гадас

	 

	Аян замын хүнд

	Алсын чигийг заах адил

	Түрүүний шинжлэх ухаан

	Түмний хөгжлийг гэрэлтүүлнэ

	 

	Дэвшилт шинжлэх ухааны

	Дэлгэрэн бадрахын уурхай

	Улсын их сургуулийг

	Удирдан байгуулж өгсөн

	 

	Ардын нам засаг

	Ачит олон түмний

	Өндөр их гавьяа нь

	Өнө үүрд дурсагдана

	 

	Хоосон чанарын суртлаар

	Хотол олныг мунхруулж,

	Буг чөтгөрөөр айлгаж

	Бурхан тэнгэрээр сүрдүүлж,

	 

	Хамаг олны хөгжлийг

	Харанхуйлж дарж байсан

	Зүүн хүрээний сууринд

	Өрлүүд аймгийн бууринд

	 

	Хөдөлмөрчин ард нийтийн

	Бүтээлч гарын хүчээр

	Хайрт нам засгийн

	Халуун хайр тусламжаар

	 

	Шинэ үеийг хүмүүжүүлэх

	Шинжлэх ухааныг өрнүүлэх

	Гэгээн билгийн уурхай

	Гэрэлт ордон босов

	 

	Урьдын өвгөдийн хэлдэг

	Урт сайхан үлгэрт

	Ардын баатар хүүгийн

	Аз завшаан тохиолдоход

	 

	Огторгуй тулсан өндөр

	Ордон харш босож,

	Зол заяа хоёр нь

	Зориг хүчээр сэргэнэ гэж

	 

	Сайхан амьдралыг хүсэж

	Саруул ёсыг зөгнөж

	Олон домог зохиосон нь

	Одоогийн гэрэлт танхим болж

	 

	Үе улиран мөрөөдсөн

	Үй олны хүсэл

	Үнэн хэрэг болж

	Үлэмж сайхнаар бүтэв

	 

	Энэ саруул ордныг

	Эхэлж бүтээх цагт

	Ачит маршал Чойбалсан

	Анхны суурийн чулууг

	 

	Өөрийн гараар тавьж,

	Өсөх үедээ дурсгасан нь

	Эрдэм ухааны бүтээлийг

	Энэрэн үзсэн тэмдэг юм

	 

	Хуучин Монголын үеийн

	Хоцронгуй бүдүүлэг цагт

	Идэр залуу оюунаа

	Эрдмээр тэжээе гэсэн хүн

	 

	Эх орноо орхиж,

	Элгэн саднаас хагацаж

	Энд тэнд хэсүүчилж

	Энэтхэг төвөдөөр тэнүүчилж

	 

	Харь холын нутагт

	Хайран насаа барж

	Эр биед эрдэмгүй,

	Эрж олсон олзгүй,

	 

	Ардын хэргийг бодохгүй

	Амин хувийг хичээж,

	Мунхаг тэнэг юм шиг

	Мунгинаж явдаг сан бол

	 

	Манай энэ цагийн

	Мандсан төрийн үед

	Эрдэм ухаан бүхнийг

	Эх орондоо сурах

	 

	Бүхий л нөхцөл бололцоо

	Бүрэн төгс зохиогдсон нь

	Түгж гийтсэн од шиг

	Түмний нүдэнд илэрхий.

	 

	IV

	 

	Цэвэр оюуны жавхлан нь

	Түргэн Туулын урсгал шиг

	Саадгүй цацран дэлгэрсэн

	Шинэ Монголын үед

	 

	Идэр залуу насаа

	Эрдэм билгээр чимж

	Эх монгол орныхоо

	Эрдэнийн баялгийг шинжлэн,

	 

	Өөрийн улсын алдрыг

	Өв тэгш яруу сайхнаар

	Өргөн дэлхий даяар

	Өндөр мандуулахын тулд

	 

	Уулыг ч эргүүлж чадах

	Угийн хатуу зориг

	Оюутан бүрийн сэтгэлд

	Уламжилж үлдэх ёстой

	 

	Хэлшгүй ариун чанарт

	Хэрлэн Онон хоёрын эх

	Хэзээний манай нутаг

	Хэнтий ханы нуруу нь

	 

	Амьтан бүхэн оршсон

	Арвин баялаг хуралдсан

	Таван өнгийн эрдэнэс

	Тансаг баялаг орон юм

	 

	Өрнийн халх болсон

	Өндөр сүрлэг Алтайн

	Будан хөшгийн тэртээ

	Буурал цасны цаана

	 

	Ховор чухаг амьтад

	Хосгүй эрдэнийн чулууд

	Зүйл бүрийн баялаг

	Зүс өнгө дараалан бий

	 

	Жингийн олон тэмээд

	Жигдрэн цувж яваа шиг

	Хээрийн галуу шувууд

	Хэлхээ татан нисэхдээ

	 

	Эгч дүү хоёр

	Инээлцэн баясан хүүрнэх шиг

	Чимээ долгио болсон

	Сэлэнгэ Орхоныг туулж,

	 

	Өнтэй хөрсөнд тарьсан

	Үржилт тарианы залаа шиг

	Өтгөн сүргийн бэлчээрлэсэн

	Өргөн талыг хардаг

	 

	Элбэг баялгийг агуулсан

	Элдэв нууцыг хадгалсан

	Санаж гүйцэхийн эрхгүй

	Саруул тэр талыг

	 

	Эрдмийн толинд буулгаж

	Энгийн нүдэнд илрүүлэх

	Эрэлхэг чанга зориг

	Энэ үеийн бидэнд байна

	 

	Умрын салхины аясаар

	Утаан цагаан үүл

	Хөх огторгуйн дундуур

	Хөвөлзөн нүүж ирэхдээ

	 

	Хангай ханыг бүрхсэн

	Хамаг бодисыг тэтгэж,

	Хахир халуун цөлийн

	Хатанги хөрсийг ундална

	 

	Жавхлант тэр хангайн

	Жалга нэгэн бөглүүд

	Өргөн тэр цөлийн

	Өнцөг нэгэн аглагт

	 

	Ард түмэн, нийгмийн

	Ариун өв болсон

	Арван зүйлийн эрдэнэс

	Атга саваар байна

	 

	Хувьтай төрсөн орныхоо

	Ховор эрдэнэсийн дээжийг

	Ард түмнийхээ хөгжилд

	Арвитай гамтайгаар ашиглах

	 

	Магадлах ухааны тугийг

	Маш өндрөөр хийсгэх

	Ухралтгүй чин зориг

	Оюутан нэг бүрд байна

	 

	Хангайн ховор цэцэг

	Хачин чухаг амьтад

	Байгалийн сонин үзэгдэл

	Баялаг нууцат дэлхий

	 

	Энэ бүгд цөмөөр

	Эрдмийн орон болсон

	Манай их сургуулийн

	Магадлан шинжлэх ухааны

	 

	Гэгээн саруул толинд

	Гэрэлтэн тодорч буугаад,

	Оюутны билгийн нүдэнд

	Учир бүгд нь харагдана

	 

	Эрдмийн оройд хүрэхээр

	Идэвхлэн яваа бид нар

	Улам чармайлтыг гаргаж,

	Урагштай сайнаар сураад,

	 

	Аливаа нэгэн үйлийг

	Эрдмийн хүчээр бүтээж,

	Ардын хүслийг хангагч

	Шинэ сэхээтэн болж,

	 

	Эх орныхоо итгэлийг

	Элбэрэлт намынхаа сургаалыг

	Эрхэм сайнаар биелүүлэхээ

	Энэ өдөр батлан илэрхийлье

	 

	Өргөн талыг бүрхсэн

	Өтгөн сүрэг малыг

	Өвчин тахлаас хамгаалж

	Өсгөж сайжруулах ангиудаас

	 

	Дэвшилт шинжлэх ухааны

	Дээд онолыг эзэмшсэн

	Шинэ аргаар зэвсэглэсэн

	Шилдэг мэргэжилтэн гарч,

	 

	Нийгмийн мал сүргээс

	Нэгийг ч ер үхүүлэхгүй,

	Эмгэг бүрийг арилгаж,

	Өвчилсөн бүгдийг эдгэрүүлж

	 

	Таван төрөл малаа

	Талыг дүүртэл өсгөж,

	Угсаа чанарыг нь сайжруулж

	Улам улам хөгжүүлж

	 

	Бууралгүй дэвших

	Бум түмэн малтай

	Сааралгүй өсөх

	Сая живаа сүрэгтэй

	 

	Айл бүхэнд баяр,

	Адарган болгонд адуу

	Хот бүхэнд найр

	Хотгор бүхэнд мал.

	 

	Хүссэн сэтгэсэн бүгдээ

	Хөдөлмөрийн хүчээр бүтээж,

	Хөгжилт мал аж ахуйгаа

	Боловсон байдалд хүргэнэ

	 

	Нарт сайхан ертөнцөд

	Найрамдалт нөхдийнхөө дунд

	Эцэг эхээ баясуулж,

	Эх орноо бахдуулж,

	 

	Энх мэнд жаргаж,

	Эрүүл саруул явахын

	Гайхамшигт хувь зохиолыг

	Гартаа атгаж байдаг

	 

	Хүндэт эмч нарыг бэлтгэх

	Хүн эмнэлгийн ангиас

	Шинэхэн анагаах ухааны

	Шилдэг мэдлэгийг судалсан

	 

	Аврагч эмч нар гарч,

	Амь насыг бэхжүүлж,

	Ард бүхнийг эрүүлжүүлж,

	Агуу жаргалыг бадруулна

	 

	Үхсэн хүн амьдрах

	Хүн зуу наслах

	Зуурдын үхэлгүй болох

	Ирээдүй цагийн жолоог

	 

	Анагаах эрдэм ухааны

	Алс гялалзах оройд

	Авирч мөлхөж гарсан

	Аврагч эмч нар барьдаг

	 

	Өсөх хойд үеэ

	Эрдмийн оройд хүргэж

	Үндэсний соёл боловсролоо

	Эрчимтэй түргэн хөгжүүлэх

	 

	Бадралт соёлыг хөтлөгч

	Багш нарыг бэлтгэх ангиас

	Дээд мэргэжлийн багш нар гарч

	Дэвшилт шинжлэх ухааны үрийг

	 

	Газар бүхэнд тарьж

	Ард бүхэнд хүртээж

	Хүн бүхнийг эрдмээр чимээд,

	Гэр бүрийг гэрлээр гийгүүлэн,

	 

	Алдартай их эрдэмтдийг

	Ард түмнээс тодруулж

	Дэвшилт Монгол улсаа

	Дэлхий дахинд гайхуулах

	 

	Шинжлэх ухааны нүдэнд

	Шинэ амжилтыг бүтээж

	Хүн төрөлхтний соёлыг

	Хөдөлгөж урагш дэвшүүлнэ

	 

	Ийм мэргэжилтнийг бэлтгэж

	Эх орондоо бэлэглэх нь

	Магадлах ухааны уурхай

	Манай их сургууль

	 

	V

	 

	Эрдэм соёлыг хөгжүүлж

	Эх орноо цэцэглүүлэх

	Хайрт намын ачаар

	Хамаг олны тэмцлээр

	 

	Манай шинэ үе

	Мандлын замд орж

	Малчин ардын хүүхдүүд

	Магтаалтай сайчуул болж,

	 

	Өргөн Монгол улсаа

	Өвтэгш сайхнаар мандуулж,

	Үндэсний соёл боловсролоо

	Өндрөөр хөгжүүлж байна

	 

	Адгийн боол явсан

	Адуучин, тугалчин,

	Айлын зарц явсан

	Аягачин, саальчин

	 

	Хүн болохгүй гэж

	Хүрдэнд хаягдсан хүү

	Хэрэг болохгүй гэж

	Хээр орхигдсон бүсгүй

	 

	Эх төрсөн орондоо

	Эрхт хүн болоод

	Эрдэнийн гэрэл төгс

	Эрдмийн босгыг алхаж,

	 

	Дэвшилтэт шинжлэх ухааны

	Гялалзах оройд хүрэхээр

	Дээд сургуулийн оюутны

	Эрхэм нэрийг нэрлүүлж явна

	 

	Соёл боловсролын замыг

	Сод сайхнаар гийгүүлсэн

	Үндсэн хуулийн наран

	Өндөр мандан гарахад

	 

	Алтан нарны дор

	Ажилчин, малчин, сэхээтэн

	Үндэс бүрийн ардууд

	Өөдөө дэвшиж байна.

	 

	VI

	 

	Дэвшиж яваа Монголын

	Дэлгэрч байгаа эрдмийн

	Гэрлийн цогийг бадруулсан

	Гэгээн билгийг хөгжүүлсэн

	 

	Өсөх залуу үедээ

	Үүрийн цолмоны туяа шиг

	Өргөн Монгол даяарт

	Өглөө мандсан нар шиг

	 

	Оргилсон их эрдмийн

	Охь болсон сургуулийг

	Үүсгэн байгуулахад оролцож

	Үүрд бидэнд бэлэглэсэн,

	 

	Төрсөн эхийн энэрэл мэт

	Төгс хайрын хариуд

	Сурах эрдэмдээ хичээлтэй,

	Судлах зүйлдээ бүтээлтэй,

	 

	Ард түмний хэрэгт

	Амь биеэ өгч

	Улсын хөгжлийн төлөө

	Оюун сэтгэлээ зориулж,

	 

	Ачит намын даалгавар

